
სწრაფი გზამკვლევი 
აღნიშნული სექცია მოკლედ აჯამებს კონკურსში მონაწილეობის ძირითად პირობებს. სრული და 
სავალდებულო წესები მოცემულია სახელმძღვანელოს შესაბამის სექციებში. 
 

საკითხი ზოგადი განმარტება 
ვის შეუძლია 
მონაწილეობა? 

კონკურსში მონაწილეობა შეუძლია ნებისმიერ პირს, პირთა ჯგუფს ან 
ორგანიზაციას, რომელსაც საკონკურსო ტერიტორიასთან ყოველდღიური 
ან საქმიანობით განპირობებული კავშირი აქვს. ფიზიკური პირის 
შემთხვევაში ასეთი კავშირი შეიძლება გამოიხატებოდეს ტერიტორიაზე 
ცხოვრებით, მუშაობით, სწავლით, რეგულარული გადაადგილებით ან იქ 
არსებული მომსახურებებით სარგებლობით, ხოლო ორგანიზაციის 
შემთხვევაში - ტერიტორიაზე საქმიანობით ან ტერიტორიის 
მომხმარებლებისთვის მომსახურების მიწოდებით. მონაწილეობა 
შესაძლებელია ინდივიდუალურად, ჯგუფურად ან ორგანიზაციის 
სახელით. 18 წლამდე პირის მონაწილეობა შესაძლებელია მშობლის ან 
სხვა კანონიერი წარმომადგენლის წერილობითი თანხმობით. (იხ. სექცია 
6)  

რა ტიპის იდეაა 
საჭირო? 

საჭიროა მცირე მასშტაბის, პრაქტიკული და ადგილობრივ საჭიროებაზე 
დაფუძნებული იდეა, რომელიც პირდაპირ უკავშირდება საკონკურსო 
ტერიტორიაზე ყოველდღიური გადაადგილების, ხელმისაწვდომობის, 
საგზაო უსაფრთხოების, საზოგადოებრივ ტრანსპორტთან წვდომის ან 
საჯარო სივრცის ხარისხის გაუმჯობესებას.  
იდეა უნდა პასუხობდეს კონკრეტულ პრობლემას და აჩვენებდეს, როგორ 
გახდება გარემო უფრო უსაფრთხო, კომფორტული, ხელმისაწვდომი და 
ადამიანზე მორგებული. იდეის თბილისის სხვა მსგავს ადგილებში 
გამოყენების შესაძლებლობა დამატებითი უპირატესობაა, თუმცა 
სავალდებულო მოთხოვნა არ არის. (იხ. სექციები 3, 7 და 8)  
 

რა უნდა წარადგინოს 
აპლიკანტმა საწყის 
ეტაპზე? 

საწყის განაცხადში აპლიკანტმა უნდა მიუთითოს ინფორმაცია 
აპლიკანტის, ჯგუფის ან ორგანიზაციის შესახებ და მისი კავშირი 
საკონკურსო ტერიტორიასთან; იდეის ლოკაცია; პრობლემა ან 
საჭიროება; შემოთავაზებული გადაწყვეტა; მოსალოდნელი 
საზოგადოებრივი სარგებელი; კავშირი კონკურსის მიზნებთან და 
ადგილთან დაკავშირებული ნებისმიერი შეზღუდვა, რისკი ან 
შესაძლებლობა, რომლის შესახებაც აპლიკანტმა იცის. ფოტო, მარტივი 
ჩანახატი, რუკაზე მონიშვნა ან სხვა დამხმარე მასალა სასურველია, 
მაგრამ სავალდებულო არ არის. (იხ. სექცია 9, ეტაპი 2, და დანართი 3)  

რა არ მოეთხოვება 
აპლიკანტს? 

საწყის ეტაპზე აპლიკანტს არ მოეთხოვება საინჟინრო ნახაზი, 
დეტალური ბიუჯეტი, ტექნიკური პროექტი, ნებართვა, სამშენებლო 
დოკუმენტაცია ან ხარჯთაღრიცხვის დამოუკიდებლად მომზადება. 
ტექნიკური, ფინანსური და განხორციელებასთან დაკავშირებული 
საკითხები ტექნიკური მხარდაჭერის ეტაპზე შესაბამის სპეციალისტებთან 
ერთად დაზუსტდება. (იხ. სექცია 9, ეტაპები 2 და 4)  

რა ხდება საწყისი 
განაცხადის შემდეგ? 

ყველა დროულად მიღებული განაცხადი დარეგისტრირდება, მიენიჭება 
სარეგისტრაციო ნომერი და გაივლის ფორმალურ შემოწმებას. თუ 
განაცხადს აკლია მცირე ან ტექნიკური ხასიათის ინფორმაცია, 
აპლიკანტს შეიძლება მოეთხოვოს დამატებითი განმარტების წარდგენა. 
ტექნიკური მხარდაჭერის ეტაპზე გადავლენ არანაკლებ 60 ქულის მქონე 
ყველაზე მაღალი შედეგის იდეები. (იხ. სექცია 9, ეტაპი 3) . მიღებული 

გადაწყვეტილება და მისი ძირითადი დასაბუთება ინდივიდუალურად 
ეცნობება აპლიკანტს. 

რა დახმარებას 
მიიღებს ტექნიკური 
მხარდაჭერის ეტაპზე 
გადასული აპლიკანტი? 

ტექნიკური მხარდაჭერის ეტაპზე გადასული თითოეული აპლიკანტი 
მიიღებს ერთნაირ საბაზისო მხარდაჭერას. იგი მოიცავს 
საკონსულტაციო ან სამუშაო შეხვედრას; ლოკაციისა და პრობლემის 
დაზუსტებას; ტექნიკური, უსაფრთხოების, ხელმისაწვდომობის, 
გარემოსდაცვითი და სოციალური საკითხების წინასწარ განხილვას; 
მოსარგებლე ჯგუფებისა და საზოგადოებრივი სარგებლის დაზუსტებას; 
სავარაუდო სამუშაოების, მასალებისა და მომსახურებების 
განსაზღვრას; იდეის წინასწარი სავარაუდო ღირებულების 
ერთობლივად მომზადებას და საბოლოო განაცხადის მომზადების 
ინსტრუქციას. აპლიკანტი ინარჩუნებს იდეის ავტორობას. (იხ. სექცია 9, 
ეტაპი 4)  

რა ხდება ტექნიკური 
მხარდაჭერის შემდეგ? 

ტექნიკური მხარდაჭერის დასრულების შემდეგ აპლიკანტი წარადგენს 
საბოლოო განაცხადს, რომელშიც აისახება დაზუსტებული პრობლემა, 
ლოკაცია, გადაწყვეტა, მოსარგებლე ჯგუფები, საზოგადოებრივი 
სარგებელი, შესაძლო შეზღუდვები, წინასწარი სავარაუდო ღირებულება 
და საკონსულტაციო პროცესის შედეგად განხორციელებული 
ცვლილებები.  
საბოლოო განაცხადის წარდგენა არ ნიშნავს იდეის ავტომატურად 
შერჩევას ან განხორციელებას. (იხ. სექცია 9, ეტაპი 5)  

როგორ შეირჩევა 
გამარჯვებული 
იდეები? 

სავალდებულო გარემოსდაცვითი, სოციალური, უსაფრთხოების, 
სამართლებრივი და ინტერესთა კონფლიქტის შემოწმების წარმატებით 
გავლის შემდეგ საბოლოო განაცხადებს შეაფასებს შეფასების კომისია. 
კომისიის პროფესიული შეფასება შეადგენს საბოლოო ქულის 85%-ს, 
ხოლო საზოგადოების ონლაინ ხმის მიცემის შედეგი - 15%-ს.  
საბოლოო რეკომენდაციისთვის იდეამ უნდა მიიღოს სულ მცირე 60 
ქულა 100-დან და ტექნიკური განხორციელებადობის კრიტერიუმში - 
მინიმუმ 3 ქულა 5-დან.  
საბოლოო რეიტინგის საფუძველზე მომზადდება რეკომენდებული 
იდეების პორტფელი, რომელიც გამარჯვებული იდეების ოფიციალურად 
დადასტურებამდე გაივლის საბოლოო ტექნიკურ, ფინანსურ, 
სამართლებრივ და ინსტიტუციურ შემოწმებას. (იხ. სექციები 9 და 10)  

რა ბიუჯეტია 
ხელმისაწვდომი? 

ყველა გამარჯვებული იდეის ერთობლივად განხორციელებისთვის 
ხელმისაწვდომი საერთო ბიუჯეტის ზედა ზღვარია 120,000 ევროს 
ექვივალენტი ლარში. კონკურსის ფარგლებში შეიძლება შეირჩეს ერთზე 
მეტი გამარჯვებული იდეა. ეს არის საერთო ფინანსური ზღვარი და არა 
ერთი იდეისთვის წინასწარ განკუთვნილი თანხა. ცალკეული იდეისთვის 
წინასწარ განსაზღვრული მინიმალური ან მაქსიმალური თანხა არ 
არსებობს.  
ბიუჯეტი აპლიკანტს არ გადაეცემა გრანტის, ფულადი ჯილდოს ან 
პირდაპირი გადარიცხვის სახით. განხორციელებისთვის საჭირო 
შესყიდვები და გადახდები განხორციელდება პროექტის მოქმედი 
ფინანსური და შესყიდვის წესების შესაბამისად. (იხ. სექცია 11)  

რას ნიშნავს 
გამარჯვება? 

იდეა გამარჯვებულად ითვლება მხოლოდ თბილისის მუნიციპალიტეტის 
ტრანსპორტისა და ურბანული განვითარების სააგენტოს (TUDA-ს) 
საბოლოო ოფიციალური დადასტურების შემდეგ. გამარჯვებული იდეის 
განხორციელებას კოორდინაციას გაუწევს TUDA, პროექტის შესაბამის 
მხარეებთან თანამშრომლობით. იდეის ავტორი, საჭიროების 
შემთხვევაში, ჩაერთვება კონსულტაციებში იდეის მიზნისა და 
საზოგადოებრივი სარგებლის შესანარჩუნებლად, თუმცა მას არ 
დაეკისრება ტექნიკური პროექტირების, შესყიდვის, სამშენებლო 
სამუშაოების ან ფინანსური მართვის შესრულება. ავტორის თანხმობით 
საჯაროდ აღინიშნება მისი ავტორობა და კონკურსში შეტანილი 
წვლილი. გამარჯვებული იდეების ავტორებს ან ავტორთა ჯგუფებს 
გადაეცემათ არაფულადი ჯილდო. კონკურსი არ ითვალისწინებს ფულად 
ჯილდოს. (იხ. სექცია 9, ეტაპები 7–8, და სექცია 11)  

 

მნიშვნელოვანია: იდეის წარდგენა, შესაბამისობის შემოწმების წარმატებით გავლა, 
ტექნიკური მხარდაჭერის ეტაპზე გადასვლა ან საბოლოო განაცხადის წარდგენა არ 
ნიშნავს იდეის ავტომატურად შერჩევას ან განხორციელებას. 

 

1. სახელმძღვანელოს მიზანი 

წინამდებარე სახელმძღვანელო განკუთვნილია კონკურსის „თქვენზე მორგებული უბანი! – იდეების 
კონკურსი ახალი ურბანული გამოცდილებისთვის“ პოტენციური მონაწილეებისთვის. მისი მიზანია 
დაინტერესებულ პირებსა, ჯგუფებს და ორგანიზაციებს მიაწოდოს პრაქტიკული და გამჭვირვალე 
ინფორმაცია კონკურსის მიზნის, მონაწილეობის პირობების, განაცხადის მომზადების, შეფასების, 
შერჩევისა და განხორციელების პროცესის შესახებ. 

სახელმძღვანელო განმარტავს: 

●​ ვის შეუძლია მონაწილეობა; 
●​ რომელ ტერიტორიას უნდა უკავშირდებოდეს იდეა; 
●​ რა ტიპის იდეები მიიღება და რა ტიპის იდეები არ განიხილება; 
●​ რა ინფორმაცია უნდა მოამზადოს აპლიკანტმა; 
●​ რა ეტაპებს გაივლის განაცხადი; 
●​ როგორ შეირჩევა ტექნიკური მხარდაჭერის ეტაპზე გადასასვლელი იდეები და რა სახის 

მხარდაჭერას მიიღებენ შესაბამისი აპლიკანტები; 
●​ როგორ ფასდება საბოლოო განაცხადი; 
●​ როგორ ზუსტდება იდეის სავარაუდო ღირებულება და როგორ ფინანსდება გამარჯვებული 

იდეების განხორციელება; 
●​ როგორ ეცნობება აპლიკანტს შედეგი და უკუკავშირი და როგორ შეუძლია საჩივრის წარდგენა. 

სახელმძღვანელოსთან ერთად გამოქვეყნებული კონკურსის ოფიციალური განცხადება, განაცხადის 
ფორმები და სხვა დანართები ერთიანი საკონკურსო დოკუმენტაციის ნაწილია. დოკუმენტებს შორის 
შეუსაბამობის შემთხვევაში უპირატესობა ენიჭება ოფიციალურად გამოქვეყნებულ წერილობით 
ცვლილებას, რომელშიც პირდაპირ არის მითითებული, რომ იგი ცვლის სახელმძღვანელოს შესაბამის 
ჩანაწერს. ხშირად დასმულ კითხვებში ან სხვა საჯარო განმარტებაში მოცემული ინფორმაცია 
ემსახურება არსებული წესების განმარტებას და არ ცვლის მათ, თუ იგი ოფიციალურ წერილობით 
ცვლილებად არ არის გამოქვეყნებული. 

2. კონკურსის შესახებ 

„თქვენზე მორგებული უბანი! – იდეების კონკურსი ახალი ურბანული გამოცდილებისთვის“ არის 
მონაწილეობითი ინიციატივა, რომელიც საკონკურსო ტერიტორიასთან ყოველდღიური კავშირის 
მქონე პირებსა, ჯგუფებს და ორგანიზაციებს აძლევს შესაძლებლობას, წარმოადგინონ იდეები 
საკონკურსო ტერიტორიის ყოველდღიური გარემოს გასაუმჯობესებლად. 

კონკურსი ტარდება პროექტის „მდგრადი ურბანული მობილობა თბილისში – SUM Tbilisi“-ს 
ფარგლებში. პროექტის განმახორციელებელი სააგენტოა თბილისის მუნიციპალიტეტის 
ტრანსპორტისა და ურბანული განვითარების სააგენტო (TUDA). პროექტი ხორციელდება გერმანიის 
ფინანსური თანამშრომლობის ფარგლებში, KfW განვითარების ბანკის ფინანსური მხარდაჭერით. 

კონკურსი ორიენტირებულია მცირე მასშტაბის, პრაქტიკულ და ადგილობრივ საჭიროებებზე 
დაფუძნებულ იდეებზე. მონაწილეობა არ მოითხოვს პროფესიულ გამოცდილებას ტრანსპორტის 
დაგეგმარებაში, არქიტექტურაში, ინჟინერიაში, ურბანულ დიზაინში ან პროექტების მომზადებაში. 
საწყის ეტაპზე მნიშვნელოვანია რეალური საჭიროების დანახვა, პრობლემის მკაფიოდ აღწერა და 
შესაძლო გადაწყვეტის შეთავაზება. 

კონკურსის ორგანიზატორია თბილისის მუნიციპალიტეტის ტრანსპორტისა და ურბანული 
განვითარების სააგენტო (TUDA), რომელიც პროექტის შესაბამისი პროცედურების დაცვით იღებს 
საბოლოო გადაწყვეტილებას გამარჯვებული იდეების შესახებ. პროექტის საკონსულტაციო 
კონსორციუმი უზრუნველყოფს კონკურსის ტექნიკურ, ადმინისტრაციულ და საკოორდინაციო 
მხარდაჭერას. გამარჯვებული იდეების განხორციელებისთვის საჭირო შესყიდვები და გადახდები 
განხორციელდება პროექტის მოქმედი ფინანსური და შესყიდვის წესების შესაბამისად. კონკურსი არ 
წარმოადგენს საგრანტო პროგრამას და არ ითვალისწინებს იდეის ავტორისთვის თანხის გადაცემას 
გრანტის, ფულადი ჯილდოს ან პირდაპირი გადარიცხვის სახით. 

2.1 ძირითადი ტერმინები 

●​ აპლიკანტი - პირი, პირთა ჯგუფი ან ორგანიზაცია, რომელიც კონკურსის პირობების 
შესაბამისად წარადგენს იდეას. 

●​ საწყისი განაცხადი - კონკურსის საწყის ეტაპზე წარსადგენი გამარტივებული განაცხადი, 
რომელიც აღწერს პრობლემას, ლოკაციას, შემოთავაზებულ გადაწყვეტასა და მოსალოდნელ 
საზოგადოებრივ სარგებელს. 

●​ შესაბამისობის შემოწმება - ქულის მინიჭების გარეშე დადგენა, აკმაყოფილებს თუ არა 
განაცხადი კონკურსის სავალდებულო მოთხოვნებს და ხომ არ არსებობს მისი გამორიცხვის ან 
ინტერესთა კონფლიქტის საფუძველი. . 

●​ ტექნიკური მხარდაჭერის ეტაპზე გადასული იდეების სია - შესაბამისი იდეების სია, 
რომელთა ავტორებიც გადადიან ტექნიკური მხარდაჭერისა და საბოლოო განაცხადის 
მომზადების ეტაპზე. სია ფორმირდება წინასწარი შედარებითი შეფასების შედეგების 
საფუძველზე . 

●​ ტექნიკური მხარდაჭერა - სტანდარტიზებული საკონსულტაციო პროცესი, რომლის 
ფარგლებში აპლიკანტთან ერთად ზუსტდება იდეის ლოკაცია, პრობლემა, გადაწყვეტა, 
საზოგადოებრივი სარგებელი, შესაძლო შეზღუდვები და წინასწარი სავარაუდო ღირებულება. 
ტექნიკური მხარდაჭერის მიღება არ ნიშნავს იდეის ავტომატურად შერჩევას ან 
განხორციელებას. 

●​ საბოლოო განაცხადი - ტექნიკური მხარდაჭერის შედეგად დაზუსტებული განაცხადი, 
რომელშიც ასახულია იდეის გადაწყვეტა, მოსალოდნელი საზოგადოებრივი სარგებელი, 
წინასწარი ტექნიკური პირობები, შესაძლო შეზღუდვები და სავარაუდო ღირებულება. 

●​ პირობითად შერჩეული იდეა - საბოლოო შეფასების შედეგად რეკომენდებული იდეა, 
რომელიც გამარჯვებულად დადასტურებამდე საჭიროებს საბოლოო ტექნიკურ, ფინანსურ, 
სამართლებრივ და ინსტიტუციურ შემოწმებას. 

●​ გამარჯვებული იდეა - იდეა, რომელმაც წარმატებით გაიარა ყველა სავალდებულო შემოწმება 
და პროექტის შესაბამისი პროცედურების დაცვით ოფიციალურად დადასტურდა თბილისის 
მუნიციპალიტეტის ტრანსპორტისა და ურბანული განვითარების სააგენტოს (TUDA-ს) მიერ. 

3. კონკურსის მიზნები 

კონკურსის მიზანია ადგილობრივი გამოცდილება და ცოდნა გადაიქცეს პრაქტიკულ იდეებად, 
რომლებიც საკონკურსო ტერიტორიაზე გააუმჯობესებენ ყოველდღიურ გადაადგილებას, 
უსაფრთხოებას, ხელმისაწვდომობას, საზოგადოებრივ ტრანსპორტთან წვდომასა და საჯარო სივრცის 
უსაფრთხო, კომფორტულ და ყველასთვის ხელმისაწვდომ გამოყენებას. 

კონკურსი ეძებს იდეებს, რომლებიც: 

●​ ეყრდნობიან კონკრეტულ ადგილობრივ პრობლემას და არა მხოლოდ ზოგად სურვილს; 
●​ აუმჯობესებენ ფეხით, ველოსიპედით ან სხვა არამოტორიზებული საშუალებით 

გადაადგილების პირობებს; 
●​ ზრდიან ქვეითების, ველოსიპედით მოსარგებლე პირებისა და სხვა მომხმარებლების 

უსაფრთხოებას; 
●​ აუმჯობესებენ საზოგადოებრივ ტრანსპორტთან მისასვლელ პირობებს; 
●​ ამცირებენ გადაადგილებისა და საჯარო სივრცის გამოყენების ბარიერებს ქალებისთვის, 

ბავშვებისა და ახალგაზრდებისთვის, ხანდაზმულებისთვის, შშმ პირებისთვის, 
მზრუნველებისთვის და სხვა მომხმარებლებისთვის; 

●​ ხელს უწყობენ საჯარო სივრცის კომფორტულ, უსაფრთხო და ყველასთვის ღია გამოყენებას; 
●​ ქმნიან საზოგადოებრივ სარგებელს და არ ემსახურებიან მხოლოდ კერძო ან კომერციულ 

ინტერესს; 
●​ რეალისტურია და მათი განხორციელება შესაძლებელია კონკურსის ვადებისა და რესურსების 

ფარგლებში; 
●​ შესაძლებლობის შემთხვევაში, იძლევიან სხვა მსგავს ლოკაციებზე ადაპტირების ან 

გამოყენების შესაძლებლობას ისე, რომ არ კარგავენ ადგილობრივ საჭიროებაზე ორიენტაციას. 
სხვა ლოკაციებზე გამოყენების შესაძლებლობა დამატებითი უპირატესობაა და არა 
სავალდებულო მოთხოვნა. 

4. კონკურსის ძირითადი პრინციპები 
 

4.1 გამჭვირვალობა 
საკონკურსო ტერიტორია, მონაწილეობის პირობები, ვადები, შეფასების კრიტერიუმები, ქულების 
გამოთვლის წესი და გადაწყვეტილების ეტაპები წინასწარ გამოქვეყნდება კონკურსის ოფიციალური 
საკომუნიკაციო არხების მეშვეობით. კონკურსის პირობებში შეტანილი ნებისმიერი ოფიციალური 
ცვლილება გამოქვეყნდება იმავე არხებით. პროცესის ძირითადი შედეგები და გადაწყვეტილებების 
ძირითადი არაკონფიდენციალური დასაბუთება გასაჯაროვდება პერსონალური მონაცემების დაცვის 
მოთხოვნების გათვალისწინებით. 

4.2 თანაბარი მონაწილეობა 

მონაწილეობა არ მოითხოვს პროფესიულ ან ტექნიკურ გამოცდილებას. ყველა დაინტერესებულ პირს, 
ჯგუფსა და ორგანიზაციას ექნება კონკურსის ოფიციალურ ინფორმაციაზე თანაბარი წვდომა, ხოლო 
განაცხადები განიხილება წინასწარ გამოქვეყნებული ერთიანი წესების საფუძველზე. ტექნიკური 
მხარდაჭერის ეტაპზე გადასული იდეების სიაში მოხვედრილი აპლიკანტები თანაბარ პირობებში 
მიიღებენ საბაზისო საკონსულტაციო მხარდაჭერას. 

მონაწილეობის ბარიერების შემცირების მიზნით გაწეული ტექნიკური ან ხელმისაწვდომობის 
დახმარება არ ჩაითვლება აპლიკანტისთვის უსამართლო უპირატესობის მინიჭებად, თუ იგი არ 

მოიცავს აპლიკანტის ნაცვლად იდეის შემუშავებას, მისი შინაარსის არსებით შეცვლას ან 
შეფასებისთვის საჭირო დასაბუთების შექმნას. 

4.3 ადგილობრივ საჭიროებაზე ორიენტაცია 
იდეა უნდა პასუხობდეს რეალურ პრობლემას, უკავშირდებოდეს კონკრეტულ ლოკაციას და ქმნიდეს 
საზოგადოებრივ სარგებელს. 
4.4 რეალისტურობა და პასუხისმგებლობა 
კონკურსის ფარგლებში განიხილება იდეები, რომელთა განხორციელებაც რეალისტურად 
შესაძლებელია კონკურსის ვადებისა და რესურსების ფარგლებში. შეფასებისა და საბოლოო 
დადასტურებისას გათვალისწინებული იქნება იდეის ტექნიკური განხორციელებადობა, უსაფრთხოება, 
ხელმისაწვდომობა, გარემოსდაცვითი და სოციალური გავლენა, სამართლებრივ მოთხოვნებთან და 
ბიუჯეტთან შესაბამისობა, აგრეთვე უსაფრთხო ექსპლუატაციისა და შემდგომი მოვლა-პატრონობის 
შესაძლებლობა. 
4.5 ინტერესთა კონფლიქტის გამოვლენა და მართვა 
განაცხადების ადმინისტრირებაში, ტექნიკურ მხარდაჭერაში, განხილვაში, შეფასებასა ან 
გადაწყვეტილების მიღებაში ჩართული პირი ვალდებულია განაცხადოს კონკრეტულ იდეასთან ან 
აპლიკანტთან დაკავშირებული რეალური, შესაძლო ან აღქმადი ინტერესთა კონფლიქტი. ინტერესთა 
კონფლიქტის მქონე პირი არ მიიღებს მონაწილეობას შესაბამისი განაცხადის ტექნიკურ მხარდაჭერაში, 
განხილვაში, შეფასებასა ან მის შესახებ გადაწყვეტილების მიღებაში. ინტერესთა კონფლიქტის 
გამოვლენა და მართვის ღონისძიება სათანადოდ დოკუმენტირდება. 
4.6 ავტორობის/თანაავტორობის პატივისცემა 
აპლიკანტი ან აპლიკანტთა ჯგუფი ინარჩუნებს იდეის ავტორობას. ტექნიკური დაზუსტების პროცესში 
შეიძლება შეიცვალოს გადაწყვეტის ფორმა, მოცულობა, მასალები ან განხორციელების მეთოდი, 
თუმცა ცვლილებამ მაქსიმალურად უნდა შეინარჩუნოს იდეის ძირითადი მიზანი, ფუნქცია და 
საზოგადოებრივი სარგებელი. იდეის არსებითი ცვლილება განიხილება აპლიკანტთან, აისახება 
საბოლოო განაცხადში და წერილობით დასტურდება მის მიერ. 

5. საკონკურსო ტერიტორია 
საკონკურსო ტერიტორია მოიცავს მარჯანიშვილის არეალს. განიხილება იდეები, რომელთა 
განხორციელების ადგილი მდებარეობს დანართ 1-ში მოცემულ ოფიციალურ რუკაზე მონიშნულ 
საზღვრებში ან რომლებსაც ამ ტერიტორიასთან მკაფიო და უშუალო ფუნქციური კავშირი აქვთ. 

საორიენტაციოდ, საკონკურსო ტერიტორია მოიცავს მარჯანიშვილის უბანსა და მის გარშემო 
არსებულ შესაბამის ქუჩებს, მოედნებს, გზაჯვარედინებს, საზოგადოებრივი ტრანსპორტის მისასვლელ 
წერტილებსა და საჯარო სივრცეებს, მათ შორის: 

•​ გიორგი ცაბაძის ქუჩის შესაბამის მონაკვეთებს; 
•​ თევდორე მღვდლის ქუჩის შესაბამის მონაკვეთებს; 
•​ ნიკოლაი გოგოლის ქუჩის შესაბამის მონაკვეთებს; 
•​ კოტე ფოცხვერაშვილის ქუჩის შესაბამის მონაკვეთებს; 
•​ ნიკო ფიროსმანის ქუჩის შესაბამის მონაკვეთებს; 
•​ გიორგი ჩიტაიას ქუჩის შესაბამის მონაკვეთებს; 
•​ არნოლდ ჩიქობავას ქუჩის შესაბამის მონაკვეთებს; 
•​ ივანე ჯავახიშვილის ქუჩის შესაბამის მონაკვეთებს; 
•​ დიმიტრი უზნაძის ქუჩის შესაბამის მონაკვეთებს; 
•​ უშანგი ჩხეიძის ქუჩის შესაბამის მონაკვეთებს; 
•​ მარჯანიშვილის მოედანს; 
•​ დავით აღმაშენებლის გამზირის შესაბამის მონაკვეთებს; 

•​ ზაარბრუკენის მოედანს; 
•​ თამარ მეფის გამზირის შესაბამის მონაკვეთებს; 
•​ ლონდონის პარკის მიმდებარე არეალს; 
•​ ოფიციალური რუკის ფარგლებში არსებულ მცირე ლოკაციებს მეტროსადგურებთან, ავტობუსის 

გაჩერებებთან, გადასასვლელებთან, სკოლებთან და უბნის ყოველდღიურ მარშრუტებთან. 
აღნიშნული ჩამონათვალი საორიენტაციოა. კონკრეტული ქუჩის ან გამზირის დასახელება არ ნიშნავს, 
რომ მისი სრული სიგრძე საკონკურსო ტერიტორიაში შედის. საკონკურსო ტერიტორიის ზუსტი 
საზღვრები და ქუჩების შესაბამისი მონაკვეთები განსაზღვრულია დანართ 1-ში - „საკონკურსო 
ტერიტორიის რუკა“. რუკაზე საკონკურსო ტერიტორიის ოფიციალურ საზღვარს განსაზღვრავს გარე 
იისფერი/ვარდისფერი კონტური; სხვა ფერებით მონიშნული ქუჩები და პროექტის ელემენტები 
მხოლოდ დამატებითი ინფორმაციაა და არ ცვლის საკონკურსო ტერიტორიის საზღვარს. ტექსტობრივ 
ჩამონათვალსა და რუკას შორის შეუსაბამობის შემთხვევაში უპირატესობა ენიჭება რუკას. 

ტერიტორიის საზღვრებს გარეთ მდებარე იდეა შეიძლება განიხილებოდეს მხოლოდ მაშინ, თუ იგი 
უშუალოდ აუმჯობესებს: 

●​ საკონკურსო ტერიტორიაზე შემავალ საფეხმავლო ან ველომარშრუტს; 
●​ საზოგადოებრივ ტრანსპორტთან მისასვლელ უწყვეტ გზას; 
●​ საკონკურსო ტერიტორიაზე მოძრავი ან იქ არსებული მომსახურებებით მოსარგებლე პირების 

უსაფრთხოებას ან ხელმისაწვდომობას; 
●​ საკონკურსო ტერიტორიაზე არსებული საჯარო სივრცის უსაფრთხო და ხელმისაწვდომ 

გამოყენებას. 

ტერიტორიის საზღვრებს გარეთ მდებარე იდეის შემთხვევაში აპლიკანტმა განაცხადში უნდა 
დაასაბუთოს იდეის განხორციელების ადგილსა და საკონკურსო ტერიტორიას შორის მკაფიო და 
უშუალო ფუნქციური კავშირი. მხოლოდ კონკურსის მიზნებთან ზოგადი თემატური კავშირი ან 
საკონკურსო ტერიტორიასთან სიახლოვე საკმარისი არ არის. 

თუ აპლიკანტს ეჭვი აქვს ლოკაციის შესაბამისობაზე, განაცხადის წარდგენამდე შეუძლია 
ოფიციალური საკონტაქტო არხის მეშვეობით მოითხოვოს წერილობითი განმარტება. განმარტება 
შეეხება მხოლოდ ლოკაციის საკონკურსო ტერიტორიასთან შესაძლო შესაბამისობას და დაეფუძნება 
აპლიკანტის მიერ იმ დროისთვის წარმოდგენილ ინფორმაციას. იგი არ წარმოადგენს იდეის წინასწარ 
შეფასებას, საბოლოო შესაბამისობის დადასტურებას ან შერჩევის გარანტიას. ლოკაციის 
შესაბამისობის შესახებ საბოლოო გადაწყვეტილება მიიღება წარდგენილი განაცხადისა და დანართ 
1-ში მოცემული ოფიციალური რუკის საფუძველზე. 

6. ვის შეუძლია მონაწილეობა? 

კონკურსში მონაწილეობა შეუძლია ნებისმიერ პირს, პირთა ჯგუფს ან ორგანიზაციას, რომელსაც 
საკონკურსო ტერიტორიასთან ყოველდღიური ან საქმიანობით განპირობებული კავშირი აქვს. 
ორგანიზაციის ან ბიზნესის შემთხვევაში საკონკურსო ტერიტორიასთან კავშირი შეიძლება 
გამოიხატებოდეს ტერიტორიაზე საქმიანობით, ადგილობრივი მოსახლეობისთვის ან ტერიტორიის 
მომხმარებლებისთვის მომსახურების მიწოდებით. 

მონაწილეობა შესაძლებელია ინდივიდუალურად, ჯგუფურად ან ორგანიზაციის სახელით. 

კონკურსში მონაწილეობა შეუძლიათ, მათ შორის: 

●​ საკონკურსო ტერიტორიაზე მცხოვრებ პირებს; 
●​ სამეზობლო და ადგილობრივ საინიციატივო ჯგუფებს; 
●​ საკონკურსო ტერიტორიაზე მოქმედ სამოქალაქო საზოგადოების ორგანიზაციებსა და სათემო 

ორგანიზაციებს; 
●​ საკონკურსო ტერიტორიაზე მოქმედ ადგილობრივ ბიზნესებს, მათ შორის მცირე ბიზნესებს; 

●​ ქვეითებს, ველოსიპედით მოსარგებლე პირებსა და საზოგადოებრივი ტრანსპორტით 
მოსარგებლე პირებს; 

●​ სტუდენტებს, მზრუნველებსა და ტერიტორიის რეგულარულ ვიზიტორებს; 
●​ ქალებს, ახალგაზრდებს, ხანდაზმულებს, შშმ პირებსა და სხვა ჯგუფებს, რომელთა 

გამოცდილება მნიშვნელოვანია კონკურსის მიზნებისთვის; 
●​ საკონკურსო ტერიტორიასთან ყოველდღიური კავშირის მქონე სხვა დაინტერესებულ პირებსა 

და ჯგუფებს. 

ეს ჩამონათვალი საორიენტაციოა და არ ზღუდავს სხვა პირების, ჯგუფების ან ორგანიზაციების 
მონაწილეობას, თუ მათ აქვთ საკონკურსო ტერიტორიასთან ზემოთ აღწერილი კავშირი. აპლიკანტმა 
განაცხადში მოკლედ უნდა აღწეროს თავისი ან წარმოდგენილი ჯგუფის/ორგანიზაციის კავშირი 
საკონკურსო ტერიტორიასთან. 

ორგანიზაციის ან ბიზნესის მიერ წარმოდგენილი იდეა უნდა ქმნიდეს საზოგადოებრივ სარგებელს. 
კონკურსი არ ითვალისწინებს ორგანიზაციის ან ბიზნესის პირდაპირ ფინანსურ მხარდაჭერას ან ისეთი 
კერძო საკუთრების გაუმჯობესებას, რომლის ძირითადი შედეგი კერძო ან კომერციული სარგებელია. 

6.1 ინდივიდუალური, ჯგუფური და ორგანიზაციული მონაწილეობა 
•​ თითოეული იდეა უნდა წარდგეს ცალკე განაცხადით. 
•​ ერთი პირის, ჯგუფის ან ორგანიზაციის მიერ ერთზე მეტი განსხვავებული იდეის წარდგენა 

დასაშვებია, თუ კონკურსის ოფიციალურ განცხადებაში სხვა შეზღუდვა არ არის მითითებული. 
•​ ერთი პირი შეიძლება იყოს რამდენიმე ჯგუფის წევრი. ჯგუფის წევრთა სახელების სრულად 

ჩამოთვლა სავალდებულო არ არის. თუმცა, თუ ერთი და იგივე პირი რამდენიმე განაცხადში 
მითითებულია ავტორად, თანაავტორად ან საკონტაქტო პირად, მისი შესაბამისი როლი 
თითოეულ განაცხადში უნდა იყოს გაცხადებული, ისევე როგორც მისთვის ცნობილი შესაძლო 
ინტერესთა კონფლიქტი. 

•​ ჯგუფმა უნდა დანიშნოს ერთი საკონტაქტო პირი. ჯგუფის წევრები ადასტურებენ, რომ 
საკონტაქტო პირს აქვს ჯგუფის სახელით კომუნიკაციის უფლებამოსილება. 

•​ არსებითად იდენტური განაცხადების აღმოჩენის შემთხვევაში კონკურსის საკოორდინაციო 
გუნდმა შეიძლება შესთავაზოს ავტორებს იდეების გაერთიანება. გაერთიანება შესაძლებელია 
მხოლოდ ავტორთა თანხმობით. გაერთიანებაზე უარი თავისთავად არ წარმოადგენს 
განაცხადის გამორიცხვის საფუძველს და შესაბამისი განაცხადები განიხილება კონკურსის 
საერთო წესების შესაბამისად. თუმცა ერთი და იმავე ან არსებითად იდენტური ღონისძიების 
კონკურსის ბიუჯეტიდან ორჯერ დაფინანსება დაუშვებელია. 
 

6.2 არასრულწლოვანთა მონაწილეობა 

18 წლის ან უფროსი პირი კონკურსში დამოუკიდებლად მონაწილეობს. 18 წლამდე პირის 
მონაწილეობა შესაძლებელია მშობლის ან სხვა კანონიერი წარმომადგენლის წერილობითი თანხმობით. 

არასრულწლოვანთა ჯგუფს უნდა ჰყავდეს სრულწლოვანი საკონტაქტო პირი - კანონიერი 
წარმომადგენელი ან სხვა პასუხისმგებელი სრულწლოვანი. სრულწლოვანი საკონტაქტო პირის 
არსებობა არ ცვლის ჯგუფის თითოეული არასრულწლოვანი წევრისთვის მშობლის ან სხვა კანონიერი 
წარმომადგენლის წერილობითი თანხმობის წარდგენის მოთხოვნას. 

6.3 ვინ ვერ მიიღებს მონაწილეობას 

განაცხადს ვერ წარადგენს: 

●​ პირი ან ორგანიზაცია, რომელიც უშუალოდ მონაწილეობს კონკურსის ადმინისტრირებაში, 
განაცხადების შესაბამისობის შემოწმებაში, ტექნიკურ მხარდაჭერაში, ტექნიკური მხარდაჭერის 
ეტაპზე გადასული იდეების სიის ფორმირებაში, საბოლოო შეფასებაში ან გამარჯვებული 
იდეების შესახებ გადაწყვეტილების მიღებაში; 

●​ შეფასების კომისიის ძირითადი ან სარეზერვო წევრი, აგრეთვე სხვა პირი, რომელსაც 
კონკურსის კონკრეტულ გადაწყვეტილებაზე უშუალო გავლენა აქვს; 

●​ პირი ან ორგანიზაცია, რომელსაც კანონით, პროექტის ან დონორის წესებით ეკრძალება 
მონაწილეობა. 

კონკურსის ადმინისტრირებაში, ტექნიკურ მხარდაჭერაში, შეფასებასა ან გადაწყვეტილების მიღებაში 
ჩართულ პირთან ერთ ოჯახში მცხოვრები პირის ან მისი ახლო ნათესავის მონაწილეობა ავტომატურად 
არ გამოიწვევს განაცხადის გამორიცხვას, თუ შესაბამისი ინტერესთა კონფლიქტის ეფექტიანად 
მართვა შესაძლებელია. ასეთ შემთხვევაში ინტერესთა კონფლიქტი უნდა გაცხადდეს, ხოლო მასთან 
დაკავშირებული პირი არ მიიღებს მონაწილეობას შესაბამისი განაცხადის ტექნიკურ მხარდაჭერაში, 
განხილვაში, შეფასებასა ან მის შესახებ გადაწყვეტილების მიღებაში. 

თუ ინტერესთა კონფლიქტის მართვა აცილებით, ჩანაცვლებით ან სხვა შესაბამისი ღონისძიებით 
შეუძლებელია, აპლიკანტი ვერ მიიღებს მონაწილეობას კონკურსის შემდგომ პროცესში. 

აპლიკანტმა განაცხადში უნდა მიუთითოს მისთვის ცნობილი რეალური, შესაძლო ან აღქმადი 
ინტერესთა კონფლიქტი. ინტერესთა კონფლიქტის არსებობასა და მისი მართვის შესაძლებლობას 
TUDA შეაფასებს ინდივიდუალურად, კონკურსისა და პროექტის შესაბამისი წესების საფუძველზე. 

7. რა ტიპის იდეების წარდგენა შეიძლება? 
მიიღება მცირე მასშტაბის, პრაქტიკული და ადგილობრივ საჭიროებაზე დაფუძნებული იდეები, 
რომლებიც მდებარეობს მე-5 სექციით განსაზღვრულ საკონკურსო ტერიტორიაზე ან აქვს მასთან 
მკაფიო და უშუალო ფუნქციური კავშირი, ქმნის საზოგადოებრივ სარგებელს და პირდაპირ 
უკავშირდება ყოველდღიური გადაადგილების, ხელმისაწვდომობის, საგზაო უსაფრთხოების, 
საზოგადოებრივ ტრანსპორტთან წვდომის ან საჯარო სივრცის ხარისხის გაუმჯობესებას. 
7.1 თემატური საორიენტაციო მიმართულებები 

1.​ ქუჩის უსაფრთხოება - კონკრეტულ ქუჩაზე, გადასასვლელზე, გზაჯვარედინზე ან სხვა 
ადგილობრივ მონაკვეთზე საფრთხის შემცირების, მოძრაობის დამშვიდების, ხილვადობის 
გაუმჯობესების ან გზის უსაფრთხოდ გადაკვეთის ხელშემწყობი მცირე ჩარევები. 

2.​ საფეხმავლო გარემო - ტროტუარების, გადასასვლელების, ბორდიურების, საფეხმავლო 
მარშრუტებისა და გზის გადაკვეთის პირობების გაუმჯობესება. 

3.​ ველოსიპედით და სხვა არამოტორიზებული საშუალებით გადაადგილება - 
ველოსადგომები, მიმართულების მაჩვენებლები, დასასვენებელი წერტილები და სხვა მცირე 
ინფრასტრუქტურული გადაწყვეტები. 

4.​ საზოგადოებრივ ტრანსპორტთან წვდომა - მეტროსადგურებთან, გაჩერებებთან და 
ტრანსპორტის კვანძებთან მისასვლელი პირველი და ბოლო მონაკვეთების გაუმჯობესება. 

5.​ ხელმისაწვდომობა - ფიზიკური და საინფორმაციო ბარიერების შემცირება ქალებისთვის, 
ბავშვებისა და ახალგაზრდებისთვის, ხანდაზმულებისთვის, შშმ პირებისთვის, 
მზრუნველებისთვის და სხვა მომხმარებლებისთვის. 

6.​ საჯარო სივრცე და კომფორტი - დასაჯდომი ან მოსასვენებელი ელემენტები, ჩრდილი, 
გამწვანება და სხვა მცირე გადაწყვეტები, რომლებიც უკავშირდება გადაადგილებასა და 
სივრცის საზოგადოებრივ გამოყენებას. 

7.​ ორიენტაცია და ინფორმაცია - ნიშნები, რუკები, მიმართულების მაჩვენებლები და სხვა 
საინფორმაციო ელემენტები. 

8.​ სკოლებისა და მნიშვნელოვანი ადგილების მიმდებარე სივრცეები - უსაფრთხო და 
ხელმისაწვდომი მისვლა სკოლებთან, მეტროსადგურებთან, გაჩერებებთან, კულტურულ 
ობიექტებსა და ადგილობრივ თავშეყრის სივრცეებთან. 

ჩამონათვალი საორიენტაციოა. სხვა ტიპის იდეაც შეიძლება განიხილებოდეს, თუ იგი აკმაყოფილებს 
კონკურსის მიზნებს, მე-5 სექციით განსაზღვრულ ტერიტორიულ მოთხოვნებს, ქმნის საზოგადოებრივ 

სარგებელს, შეესაბამება ამ სექციით განსაზღვრულ მცირე მასშტაბს და აკმაყოფილებს კონკურსის 
სხვა სავალდებულო პირობებს. 

7.2 მცირე მასშტაბის ჩარევის საზღვარი 

მცირე მასშტაბის იდეა უნდა პასუხობდეს კონკრეტულ პრობლემას, უკავშირდებოდეს კონკრეტულ 
ლოკაციას ან ქუჩის შეზღუდულ მონაკვეთს და შესაძლებელი უნდა იყოს მისი განხორციელება 
კონკურსის ვადებისა და რესურსების ფარგლებში. იდეის მასშტაბი განისაზღვრება არა მხოლოდ მისი 
სავარაუდო ღირებულებით, არამედ ტერიტორიული მოცულობით, ტექნიკური სირთულით, საჭირო 
ნებართვებით, განხორციელების სავარაუდო ხანგრძლივობით, უსაფრთხო ექსპლუატაციისა და 
შემდგომი მოვლა-პატრონობის შესაძლებლობით. 

დასაშვები იდეა არ უნდა მოითხოვდეს მთელი უბნის მოძრაობის ორგანიზების საერთო სქემის, 
პარკირების სისტემის ან პროექტის ძირითადი სატრანსპორტო გადაწყვეტის სისტემურ გადახედვას. 
კონკრეტულ ლოკაციაზე ან ქუჩის შეზღუდულ მონაკვეთზე მოძრაობის ორგანიზების, ქუჩის 
ელემენტების ან პარკირების მცირე კორექტირება შეიძლება განიხილებოდეს, თუ იგი ტექნიკურად 
განხორციელებადია, ემსახურება კონკურსის მიზნებს და არ მოითხოვს მთელი უბნის სატრანსპორტო 
მოძრაობისშეცვლას. 

მაგალითად, შეიძლება განიხილებოდეს კონკრეტული გადასასვლელის უსაფრთხოების, მისასვლელი 
მარშრუტის, გზაჯვარედინის ან ქუჩის მცირე ელემენტის გაუმჯობესება; ვერ განიხილება მთელი 
უბნის სატრანსპორტო რეჟიმის, მოძრაობის საერთო სქემის ან პარკირების სისტემის მასშტაბური 
ცვლილება. 

იდეა, რომელიც მოიცავს გამწვანებას, დასაჯდომ, ჩრდილის ან სხვა ფიზიკურ ელემენტს, შეიძლება 
განიხილებოდეს, თუ შესაძლებელია მისი უსაფრთხო განთავსების, გამძლეობის, ხელმისაწვდომობისა 
და შემდგომი მოვლა-პატრონობის რეალისტური გადაწყვეტის განსაზღვრა. აპლიკანტს საწყის ეტაპზე 
არ მოეთხოვება შესაბამისი ტექნიკური ან მოვლა-პატრონობის გეგმის დამოუკიდებლად მომზადება; 
აღნიშნული საკითხები აპლიკანტთან და შესაბამის სპეციალისტებთან ერთად დაზუსტდება ტექნიკური 
მხარდაჭერის ეტაპზე. 

8. რა ტიპის იდეები არ განიხილება? 

კონკურსის ფარგლებში არ განიხილება: 

●​ მსხვილი ინფრასტრუქტურული სამუშაო ან მასშტაბური მშენებლობა; 
●​ გზის ძირითადი რეკონსტრუქცია, მთელი უბნის მოძრაობის საერთო სქემის ან პარკირების 

სისტემის მასშტაბური ცვლილება. ეს შეზღუდვა არ ეხება მე-7.2 სექციით დაშვებულ 
კონკრეტულ ლოკაციაზე ან ქუჩის შეზღუდულ მონაკვეთზე განსახორციელებელ მცირე 
კორექტირებას; 

●​ მიწის შეძენის, იძულებითი ფიზიკური ან ეკონომიკური გადაადგილების გამომწვევი ჩარევა; 
●​ იდეა, რომელიც მნიშვნელოვნად ზღუდავს პირის შემოსავალს, საკუთრებაზე წვდომას ან 

საჯარო სივრცის კანონიერ გამოყენებას და რომლის გავლენის მართვა კონკურსის ფარგლებში 
შეუძლებელია; 

●​ კერძო საკუთრების გაუმჯობესება, თუ მისი ძირითადი შედეგი კერძო სარგებელია; 
●​ იდეა, რომლის ძირითადი მიზანი ან შედეგი ცალკეული ბიზნესის კომერციული სარგებელი ან 

პირდაპირი ფინანსური მხარდაჭერაა; 
●​ იდეა, რომელიც არ უკავშირდება მდგრად მობილობას, უსაფრთხოებას, ხელმისაწვდომობას, 

საზოგადოებრივ ტრანსპორტთან წვდომას ან საჯარო სივრცის ხარისხს; 
●​ ჩარევა, რომელიც მოითხოვს კონკურსის ვადებთან შეუთავსებელ რთულ ნებართვებს; 
●​ იდეა, რომელიც ქმნის უმართავ გარემოსდაცვით, სოციალურ, ჯანმრთელობის, 

უსაფრთხოების, ხელმისაწვდომობის, ოპერაციულ ან სამართლებრივ რისკს; 

●​ უკვე დაგეგმილი, დამტკიცებული ან დაფინანსებული ღონისძიების პირდაპირი გამეორება ან 
ორმაგი დაფინანსება; 

●​ საკონკურსო ტერიტორიის გარეთ მდებარე იდეა, რომელსაც არ აქვს მე-5 სექციაში 
განსაზღვრული მკაფიო და უშუალო ფუნქციური კავშირი; 

●​ უკანონო ან დისკრიმინაციული საქმიანობა, პარტიული პოლიტიკური აგიტაცია ან 
სიძულვილის წამახალისებელი საქმიანობა; 

●​ მესამე პირის ინტელექტუალური საკუთრების უნებართვო გამოყენებაზე დაფუძნებული იდეა. 

საწყის ეტაპზე ტექნიკური პროექტის, დეტალური ბიუჯეტის, ნებართვის ან სამშენებლო 
დოკუმენტაციის არქონა თავისთავად არ წარმოადგენს იდეის გამორიცხვის საფუძველს. 

შეუსაბამობის მიზეზი წერილობით ეცნობება აპლიკანტს. საჯაროდ შეიძლება გამოქვეყნდეს მხოლოდ 
ანონიმური შემაჯამებელი ინფორმაცია, მაგალითად, მიღებული და შეუსაბამოდ ცნობილი 
განაცხადების რაოდენობა და მიზეზების ზოგადი კატეგორიები. 

9. კონკურსის პროცესი და ეტაპები 
კონკურსი შედგება რვა თანმიმდევრული ეტაპისგან. 
ეტაპი 1. კონკურსის ოფიციალური გამოცხადება, სახელმძღვანელოს გაცნობა, საინფორმაციო 
შეხვედრა და შეკითხვები 

განაცხადის მომზადებამდე აპლიკანტი უნდა გაეცნოს: 
•​ საკონკურსო ტერიტორიას - მე-5 სექცია და დანართი 1; 
•​ მონაწილეობის პირობებს - მე-6 სექცია; 
•​ დასაშვებ და არადასაშვებ იდეებს - მე-7 და მე-8 სექციები; 
•​ პროცესსა და შეფასების წესს - მე-9 და მე-10 სექციები; 
•​ ფინანსურ პირობებს - მე-11 სექცია; 
•​ საწყისი იდეის განაცხადის ფორმას - დანართი 3. 

კონკურსის შესახებ გაიმართება საინფორმაციო შეხვედრა ან შეხვედრები. ყველა საერთო 
მნიშვნელობის შეკითხვა და პასუხი გამოქვეყნდება ერთიანი ხშირად დასმული კითხვების სახით, რათა 
აპლიკანტებს ჰქონდეთ თანაბარი ინფორმაცია. საინფორმაციო შეხვედრების შესახებ დეტალური 
ინფორმაცია გამოქვეყნდება კონკურსის ოფიციალური საკომუნიკაციო არხების მეშვეობით. 

საჯაროდ გაცემული განმარტება ვერ მიანიჭებს კონკრეტულ იდეას წინასწარ უპირატესობას და არ 
წარმოადგენს შერჩევის ან განხორციელების გარანტიას. 
ეტაპი 2. საწყისი იდეის წარდგენა 
საწყისი იდეა წარდგება დანართ 3-ში მოცემული განაცხადის ფორმით. საწყის ეტაპზე არ მოითხოვება 
საინჟინრო ნახაზი, დეტალური ბიუჯეტი, ტექნიკური პროექტი, ნებართვა ან სამშენებლო 
დოკუმენტაცია. 
განაცხადმა უნდა აჩვენოს: 

•​ რა პრობლემას ან საჭიროებას ეხება იდეა; 
•​ ვინ წარმოადგენს იდეას და რა კავშირი აქვს აპლიკანტს საკონკურსო ტერიტორიასთან; 
•​ სად მდებარეობს ლოკაცია; 
•​ რა გადაწყვეტას სთავაზობს აპლიკანტი; 
•​ ვინ ისარგებლებს იდეით და რა საზოგადოებრივ სარგებელს შექმნის იგი; 
•​ როგორ უკავშირდება იდეა კონკურსის მიზნებს; 
•​ რა ადგილობრივი შეზღუდვა, რისკი ან მხარდაჭერა არის ცნობილი აპლიკანტისთვის. 

ფოტო, მარტივი ჩანახატი, რუკაზე მონიშვნა ან სხვა დამხმარე მასალა სასურველია, მაგრამ 
სავალდებულო არ არის. 

დადგენილ ვადაში მიღებული განაცხადი დარეგისტრირდება, მიენიჭება სარეგისტრაციო ნომერი და 
აპლიკანტს გაეგზავნება მიღების დადასტურება. 
ეტაპი 3. ფორმალური და შესაბამისობის შემოწმება და ტექნიკური მხარდაჭერის ეტაპზე 
გადასული იდეების შერჩევა 
 

3.1. ფორმალური და შესაბამისობის შემოწმება 

ყველა დროულად მიღებული განაცხადი ქულის მინიჭების გარეშე შემოწმდება ერთიანი საკონტროლო 
სიის საფუძველზე. 

შემოწმება მოიცავს: 

1.​ ფორმალურ შესაბამისობას - შევსებულია თუ არა აუცილებელი ველები, მითითებულია თუ არა 
საკონტაქტო ინფორმაცია და წარმოდგენილია თუ არა საჭირო თანხმობა; 

2.​ ტერიტორიული შესაბამისობა - მდებარეობს თუ არა იდეა საკონკურსო ტერიტორიაზე ან აქვს 
თუ არა მას ამ ტერიტორიასთან მკაფიო და უშუალო ფუნქციური კავშირი; 

3.​ შინაარსობრივ შესაბამისობას - უკავშირდება თუ არა იდეა კონკურსის მიზნებსა და დასაშვებ 
მიმართულებებს; 

4.​ გამორიცხვის კრიტერიუმებისა და რისკების შემოწმებას - ხომ არ მიეკუთვნება იდეა მე-8 
სექციაში მოცემულ დაუშვებელ კატეგორიებს; 

5.​ ინტერესთა კონფლიქტის წინასწარ შემოწმებას. 

თუ განაცხადს აკლია მცირე ან ტექნიკური ხასიათის ინფორმაცია, რომლის დამატებაც იდეის არსებით 
ცვლილებას არ იწვევს, აპლიკანტს მიეცემა დამატებითი განმარტების წარდგენის შესაძლებლობა. 
განმარტების მოთხოვნაში მიეთითება საჭირო ინფორმაცია და მისი წარდგენის ვადა. დამატებითი 
განმარტებით იდეის არსებითი შეცვლა დაუშვებელია. 

დამატებითი განმარტების მიღების შემდეგ განაცხადი ხელახლა შემოწმდება და მიენიჭება „შესაბამისი“ 
ან „შეუსაბამო“ საბოლოო სტატუსი. თუ აპლიკანტი მოთხოვნილ განმარტებას დადგენილ ვადაში არ 
წარმოადგენს, განაცხადი შეფასდება არსებული ინფორმაციის საფუძველზე და, თუ შესაბამისობის 
დადგენა შეუძლებელია, ჩაითვლება შეუსაბამოდ. მიღებული გადაწყვეტილება და მისი ძირითადი 
დასაბუთება ეცნობება აპლიკანტს. 

ფორმალური და შესაბამისობის შემოწმების შედეგი იქნება ერთ-ერთი: 

●​ შესაბამისი - განაცხადი აკმაყოფილებს კონკურსის მოთხოვნებს და, შესაბამისი განაცხადების 
რაოდენობის მიხედვით, გადადის ტექნიკური მხარდაჭერის ეტაპზე ან წინასწარ შედარებით 
შეფასებაზე; 

●​ პირობითად შესაბამისი - განაცხადის შესაბამისობის დასადგენად საჭიროა დამატებითი 
განმარტება; 

●​ შეუსაბამო - განაცხადი ვერ აკმაყოფილებს კონკურსის სავალდებულო მოთხოვნებს და ვერ 
გადადის შემდეგ ეტაპზე. 

გადაწყვეტილება და მისი ძირითადი მიზეზი ინდივიდუალურად ეცნობება აპლიკანტს. შესაბამისობის 
მოთხოვნების დაკმაყოფილება თავისთავად არ ნიშნავს იდეის ტექნიკური მხარდაჭერის ეტაპზე 
გადასვლას, გამარჯვებულად შერჩევას ან განხორციელებას. 

აღნიშნული შემოწმება ეფუძნება საწყის განაცხადში წარმოდგენილ ინფორმაციას და არ წარმოადგენს 
იდეის სრულ ტექნიკურ, სამართლებრივ, გარემოსდაცვით, სოციალურ ან ფინანსურ ექსპერტიზას. 
უფრო დეტალური შემოწმება ჩატარდება ტექნიკური მხარდაჭერის შედეგად მომზადებული საბოლოო 
განაცხადის საფუძველზე, მე-6 და მე-7 ეტაპებზე. 

3.2. წინასწარი შედარებითი შეფასება 

ყველა შესაბამისი განაცხადი გაივლის წინასწარ შედარებით შეფასებას. 

შეფასების მიზანია ტექნიკური მხარდაჭერის ეტაპზე გადასაყვანი იდეების გამჭვირვალედ და ერთიანი 
კრიტერიუმებით შერჩევა. 

 

წინასწარი შედარებითი შეფასება ჩატარდება შემდეგი კრიტერიუმებით: 

წინასწარი შეფასების კრიტერიუმი წონა 

პრობლემის სიცხადე და ადგილობრივი საჭიროების დასაბუთება 30% 

კონკურსის მიზნებთან და საკონკურსო ტერიტორიასთან შესაბამისობა 25% 

მოსალოდნელი საზოგადოებრივი სარგებელი 25% 

ინკლუზიურობა და სხვადასხვა მოსარგებლე პირთა საჭიროებების გათვალისწინება 10% 

წინასწარი განხორციელებადობა და კონკურსის მასშტაბთან შესაბამისობა 10% 

სულ 100% 

თითოეული კრიტერიუმი შეფასდება 0-დან 5 ქულამდე, მე-10 სექციაში მოცემული საერთო სკალის 
მიხედვით. 

წინასწარი შეფასება დაეფუძნება მხოლოდ საწყის განაცხადში მოთხოვნილ ინფორმაციას. აპლიკანტს 
არ მოეთხოვება საინჟინრო ნახაზის, ტექნიკური პროექტის, დეტალური ხარჯთაღრიცხვის, ნებართვის 
ან სამშენებლო დოკუმენტაციის წარდგენა. ასეთი დოკუმენტების არქონა არ შეიძლება გახდეს ქულის 
შემცირების საფუძველი. 

წინასწარ შედარებით შეფასებას ჩაატარებს თბილისის მუნიციპალიტეტის ტრანსპორტისა და 
ურბანული განვითარების სააგენტოს (TUDA-ს) მიერ ოფიციალურად შექმნილი წინასწარი შეფასების 
ჯგუფი. ჯგუფში წარმოდგენილი იქნება კონკურსის მიზნებთან დაკავშირებული შესაბამისი 
ინსტიტუციური და პროფესიული კომპეტენციები. 

თითოეულ განაცხადს დამოუკიდებლად შეაფასებს წინასწარი შეფასების ჯგუფის არანაკლებ ორი 
წევრი. განაცხადის შედეგი განისაზღვრება შემფასებლების მიერ მინიჭებული შეწონილი ქულების 
საშუალო მაჩვენებლით. 

წინასწარი შეფასების ჯგუფის წევრებზე ვრცელდება მიუკერძოებლობის, კონფიდენციალურობისა და 
ინტერესთა კონფლიქტის მართვის მოთხოვნები. ინტერესთა კონფლიქტის მქონე წევრი შესაბამისი 
განაცხადის განხილვასა და შეფასებაში მონაწილეობას არ მიიღებს. 

წინასწარი შეფასების ჯგუფის შემაჯამებელი ოქმი, შეფასების შედეგები და ტექნიკური მხარდაჭერის 
ეტაპზე გადასული იდეების სია მტკიცდება TUDA-ს მიერ დადგენილი შიდა პროცედურის შესაბამისად. 

ტექნიკური მხარდაჭერის ეტაპზე გადავლენ არანაკლებ 60 ქულის მქონე იდეები, რეიტინგში 
დაკავებული ადგილის მიხედვით, კონკურსის ოფიციალურ განცხადებაში მითითებული მაქსიმალური 
რაოდენობის ფარგლებში. 

თუ ტექნიკური მხარდაჭერის ეტაპზე გადასასვლელ ზღვარზე ორ ან მეტ იდეას თანაბარი ქულა აქვს, 
უპირატესობა განისაზღვრება შემდეგი თანმიმდევრობით: 

1.​ უფრო მაღალი ქულა პრობლემის სიცხადისა და ადგილობრივი საჭიროების დასაბუთების 
კრიტერიუმში; 

2.​ უფრო მაღალი ქულა მოსალოდნელი საზოგადოებრივი სარგებლის კრიტერიუმში; 
3.​ უფრო მაღალი ქულა კონკურსის მიზნებთან და საკონკურსო ტერიტორიასთან შესაბამისობის 

კრიტერიუმში. 

თუ თანაბრობა კვლავ შენარჩუნდება და ყველა თანაბარქულიანი იდეის ტექნიკური მხარდაჭერის 
ეტაპზე გადაყვანა არსებული რესურსით შეუძლებელია, განაცხადებს დამატებით შეაფასებს მესამე 
შემფასებელი. საბოლოო შედეგი განისაზღვრება სამივე შემფასებლის ქულების საშუალო 
მაჩვენებლით. 

წინასწარი შეფასების შედეგი და გადაწყვეტილების ძირითადი დასაბუთება ინდივიდუალურად 
ეცნობება ყველა შესაბამის აპლიკანტს. ტექნიკური მხარდაჭერის ეტაპზე გადასული იდეების მოკლე 
აღწერა საჯაროდ გამოქვეყნდება მხოლოდ ავტორთა თანხმობისა და პერსონალური მონაცემების 
დაცვის მოთხოვნების გათვალისწინებით. 

ეტაპი 4. სტანდარტიზებული საკონსულტაციო და ტექნიკური მხარდაჭერა 
ტექნიკური მხარდაჭერის ეტაპზე გადასული თითოეული აპლიკანტი მიიღებს ერთნაირ საბაზისო 
მხარდაჭერას, რომელიც მოიცავს: 

•​ საკონსულტაციო ან სამუშაო შეხვედრას; 
•​ ლოკაციისა და პრობლემის დაზუსტებას; 
•​ ტექნიკური, უსაფრთხოების, ხელმისაწვდომობის, გარემოსდაცვითი და სოციალური საკითხების 

წინასწარ განხილვას; 
•​ მოსარგებლე ჯგუფებისა და საზოგადოებრივი სარგებლის დაზუსტებას; 
•​ სავარაუდო სამუშაოების, მასალებისა და მომსახურებების განსაზღვრას; 
•​ იდეის წინასწარი სავარაუდო ღირებულების ერთობლივად მომზადებას; 
•​ საბოლოო განაცხადის მომზადების ინსტრუქციას. 

ყველა აპლიკანტს მიეწოდება ერთი და იგივე საბაზისო ინსტრუქცია, ფორმა და ვადები. კონკრეტული 
იდეის ტექნიკური სირთულიდან გამომდინარე დამატებითი სპეციალისტის ჩართვა დასაშვებია, თუ იგი 
ემსახურება იდეის სწორად შეფასებას და არა კონკრეტული აპლიკანტისთვის კონკურენტული 
უპირატესობის შექმნას. 
აპლიკანტი ინარჩუნებს იდეის ავტორობას. არსებითი მოდიფიკაცია აისახება საბოლოო განაცხადში 
და დასტურდება აპლიკანტის მიერ. თუ აპლიკანტი არ ეთანხმება ცვლილებას, მას შეუძლია 
წარადგინოს საკუთარი ვერსია, თუ იგი კვლავ აკმაყოფილებს კონკურსის სავალდებულო პირობებს, ან 
წერილობით გაითხოვოს განაცხადი. 
ეტაპი 5. საბოლოო განაცხადის წარდგენა 
საბოლოო განაცხადი უნდა მოიცავდეს: 

•​ დაზუსტებულ პრობლემას ან საჭიროებას; 
•​ დაზუსტებულ ლოკაციას; 
•​ შემოთავაზებულ გადაწყვეტას და მის ძირითად კომპონენტებს; 
•​ მოსარგებლე ჯგუფებსა და მოსალოდნელ საზოგადოებრივ სარგებელს; 
•​ უსაფრთხოების, ხელმისაწვდომობისა და ინკლუზიის საკითხებს; 
•​ გარემოსდაცვით და სოციალურ საკითხებს; 
•​ შესაძლო ტექნიკურ, სამართლებრივ, ნებართვებთან, მოვლა-პატრონობასთან ან 

განხორციელებასთან დაკავშირებულ შეზღუდვებს; 
•​ საკონსულტაციო პროცესის შედეგად მომზადებულ წინასწარ სავარაუდო ღირებულებას; 

•​ მიღებულ რეკომენდაციებსა და მათ საფუძველზე განხორციელებულ ცვლილებებს; 
•​ აპლიკანტის მიერ დადასტურებულ, პერსონალური მონაცემებისგან გაწმენდილ მოკლე საჯარო 

ვერსიას, რომელიც იდეის ონლაინ ხმის მიცემისთვის ერთიანი ფორმატით გამოქვეყნდება, აგრეთვე 
თანხმობას შემდგომ ტექნიკურ დაზუსტებაზე. ავტორის, ჯგუფის წევრის ან სხვა პირის სახელის, 
ფოტოს, ხმის, ციტატის ან სხვა მაიდენტიფიცირებელი მონაცემის გამოქვეყნება ნებაყოფლობითია 
და რეგულირდება დანართ 6-ით. 

სავარაუდო ღირებულება არ წარმოადგენს საბოლოო ბიუჯეტს ან აპლიკანტისთვის თანხის 
გამოყოფის დაპირებას. 
ეტაპი 6. საბოლოო შეფასება და საზოგადოების პრეფერენცია 

საბოლოო განაცხადები შეფასდება მე-10 სექციაში განსაზღვრული კრიტერიუმების, ქულების სკალისა 
და წონების შესაბამისად. 

ქულების მინიჭებამდე თითოეული საბოლოო განაცხადი გაივლის მე-10.2 სექციით განსაზღვრულ 
სავალდებულო შესაბამისობის შემოწმებას. იდეა, რომელიც ვერ აკმაყოფილებს სავალდებულო 
მოთხოვნას ან ქმნის უმართავ რისკს, ქულობრივ შეფასებაზე არ დაიშვება. გადაწყვეტილება და მისი 
ძირითადი მიზეზი წერილობით ეცნობება აპლიკანტს. 

სავალდებულო შემოწმების წარმატებით გავლის შემდეგ იდეებს შეაფასებს შეფასების კომისია. 
კომისიის პროფესიული შეფასება შეადგენს იდეის საბოლოო ქულის 85%-ს. 

ამავე ეტაპის ფარგლებში ჩატარდება საზოგადოების ონლაინ ხმის მიცემა. მასში მონაწილეობას 
მიიღებს მხოლოდ ის იდეები, რომლებმაც წარმატებით გაიარეს სავალდებულო შემოწმება. ყველა იდეა 
საზოგადოებას წარედგინება ერთიანი და შედარებადი ფორმატით. საზოგადოების ონლაინ ხმის 
მიცემის შედეგი შეადგენს იდეის საბოლოო ქულის 15%-ს. 

საზოგადოების ონლაინ ხმის მიცემის შედეგი დამოუკიდებლად არ განსაზღვრავს გამარჯვებულ იდეას 
და ვერ შეცვლის სავალდებულო ტექნიკურ, უსაფრთხოების, გარემოსდაცვით, სოციალურ, 
სამართლებრივ ან ფინანსურ მოთხოვნებს. 

ონლაინ ხმის მიცემის პერიოდში გათვალისწინებული იქნება ტექნიკური დახმარების შესაძლებლობა იმ 
პირებისთვის, რომლებსაც პლატფორმაზე დამოუკიდებლად წვდომა უჭირთ. დახმარების ფორმა და 
შესაბამისი არხები წინასწარ გამოქვეყნდება. 

შეფასების კომისიის მიერ მინიჭებული შეწონილი ქულისა და საზოგადოების ონლაინ ხმის მიცემის 
შეწონილი შედეგის გაერთიანებით გამოითვლება თითოეული იდეის საბოლოო ქულა და მომზადდება 
იდეების რეიტინგი. საბოლოო ქულის გამოთვლის წესი მოცემულია მე-10 სექციაში. 

ეტაპი 7. პირობითი შერჩევა და საბოლოო დადასტურება 

საბოლოო შეფასების შედეგების საფუძველზე შეფასების კომისია მოამზადებს იდეების რეიტინგსა და 
რეკომენდებული იდეების პორტფელს. ამ ეტაპზე რეკომენდებულ იდეებს მიენიჭება პირობითად 
შერჩეული იდეის სტატუსი. 

პირობითად შერჩეულ იდეებზე დასრულდება: 

●​ ტექნიკური გადაწყვეტისა და საბოლოო სავარაუდო ღირებულების შემოწმება; 
●​ ჯამურ ბიუჯეტთან შესაბამისობის დადასტურება; 
●​ საჭირო ნებართვებისა და ლოკაციის ან ობიექტის სამართლებრივი სტატუსის გადამოწმება; 
●​ გარემოსდაცვითი, სოციალური, ჯანმრთელობისა და უსაფრთხოების მოთხოვნების 

დადასტურება; 
●​ განხორციელების შემდეგ მოვლა-პატრონობაზე პასუხისმგებელი უწყების განსაზღვრა; 
●​ პროექტის ფინანსურ, შესყიდვისა და სხვა სავალდებულო წესებთან შესაბამისობის შემოწმება; 
●​ პროექტის პროცედურებით გათვალისწინებული საჭირო თანხმობების მიღება. 

17 



 

მე-7 ეტაპზე ჩატარებული შემოწმების მიზანია რეიტინგში შესული იდეების საბოლოო ტექნიკური, 
ფინანსური, სამართლებრივი და ინსტიტუციური განხორციელებადობის დადასტურება. ეს შემოწმება 
არ წარმოადგენს იდეების ახალ ქულობრივ შეფასებას. 

თუ პირობითად შერჩეულ იდეას აუცილებელი მოთხოვნების დასაკმაყოფილებლად ცვლილება 
სჭირდება, პირველ რიგში განიხილება ისეთი გონივრული ცვლილება, რომელიც ინარჩუნებს იდეის 
ძირითად მიზანს, ფუნქციასა და საზოგადოებრივ სარგებელს. ცვლილება და მისი მიზეზი ეცნობება და 
განიხილება აპლიკანტთან. 

თუ ცვლილება არსებითად ცვლის იდეას ან იმ გარემოებებს, რომლებმაც მის შეფასებაზე გავლენა 
მოახდინა, იდეა საბოლოო გადაწყვეტილებამდე ხელახლა განიხილება შესაბამისი შეფასების 
კრიტერიუმების მიხედვით. 

თუ იდეის განხორციელებადობის უზრუნველყოფა მისი ძირითადი მიზნისა და საზოგადოებრივი 
სარგებლის შენარჩუნებით შეუძლებელია, შეიძლება განიხილებოდეს რეიტინგში მომდევნო 
განხორციელებადი იდეა. მომდევნო იდეამ ასევე უნდა გაიაროს ამ ეტაპით განსაზღვრული ყველა 
საბოლოო შემოწმება. შესაბამისი გადაწყვეტილება უნდა იყოს წერილობით დასაბუთებული და 
დოკუმენტირებული. 

იდეა გამარჯვებულად ითვლება მხოლოდ თბილისის მუნიციპალიტეტის ტრანსპორტისა და ურბანული 
განვითარების სააგენტოს (TUDA-ს) საბოლოო ოფიციალური დადასტურების შემდეგ, პროექტის 
შესაბამისი პროცედურების დაცვით. 

ეტაპი 8. გამარჯვებული იდეების გამოცხადება, განხორციელება და შეჯამება 

საბოლოოდ დადასტურებული გამარჯვებული იდეების შესახებ გამოქვეყნდება: 

●​ იდეის დასახელება და მოკლე აღწერა; 
●​ ლოკაცია; 
●​ პრობლემა ან საჭიროება, რომელსაც იდეა პასუხობს; 
●​ მოსალოდნელი საზოგადოებრივი სარგებელი; 
●​ შერჩევის ძირითადი დასაბუთება; 
●​ განხორციელების მომდევნო ნაბიჯები და სავარაუდო ვადები. 

ავტორის თანხმობით, გამარჯვებული იდეის ავტორი ან ავტორთა ჯგუფი აღინიშნება, როგორც იდეის 
ავტორი და ადგილობრივი კონტრიბუტორი. გამარჯვებული იდეების ავტორებს ან ავტორთა ჯგუფებს 
გადაეცემათ კონკურსის ოფიციალურ პირობებში წინასწარ განსაზღვრული არაფულადი ჯილდო. 
კონკურსი არ ითვალისწინებს ფულად ჯილდოს ან გამარჯვებულისთვის პროექტის ბიუჯეტის 
პირდაპირ გადაცემას. 

გამარჯვებული იდეების განხორციელებას კოორდინაციას გაუწევს თბილისის მუნიციპალიტეტის 
ტრანსპორტისა და ურბანული განვითარების სააგენტო (TUDA), პროექტის შესაბამის მხარეებთან 
თანამშრომლობით. განხორციელებისთვის საჭირო შესყიდვები, ხელშეკრულებები და გადახდები 
განხორციელდება პროექტის მოქმედი ფინანსური და შესყიდვის წესების შესაბამისად. 

განხორციელებამდე, საჭიროების მიხედვით, დაზუსტდება ტექნიკური გადაწყვეტა, სამუშაოთა 
მოცულობა, საბოლოო ღირებულება, საჭირო თანხმობები და ნებართვები, განხორციელების ფორმა 
და ვადები, აგრეთვე ზედამხედველობასა და შემდგომ მოვლა-პატრონობაზე პასუხისმგებელი 
მხარეები. 

იდეის ავტორი ან ჯგუფის საკონტაქტო პირი ჩაერთვება საჭირო კონსულტაციებში, რათა 
განხორციელების პროცესში მაქსიმალურად შენარჩუნდეს იდეის თავდაპირველი მიზანი და 
საზოგადოებრივი სარგებელი. ავტორს არ დაეკისრება ტექნიკური პროექტირების, შესყიდვის, 
სამშენებლო სამუშაოების, ფინანსური მართვის ან ტექნიკური ზედამხედველობის შესრულება. 

გამარჯვებული იდეების განხორციელება კონკურსის საბოლოო მიზანია. თუ ტექნიკური მომზადების 
ან შესყიდვის პროცესში გამოვლინდება წინასწარ გაუთვალისწინებელი ობიექტური გარემოება, 
პირველ რიგში განიხილება ისეთი გონივრული ცვლილება, რომელიც ინარჩუნებს იდეის ძირითად 
მიზანს, ფუნქციასა და საზოგადოებრივ სარგებელს. ცვლილების მიზეზი დასაბუთდება და განიხილება 
იდეის ავტორთან. 

თუ ცვლილება არსებითად ცვლის იდეის მიზანს, საზოგადოებრივ სარგებელს ან იმ გარემოებებს, 
რომლებმაც მის შეფასებაზე გავლენა მოახდინა, საკითხი განხორციელებამდე ხელახლა განიხილება. 

თუ იდეის განხორციელება გონივრული ცვლილების შემდეგაც ობიექტურად შეუძლებელია, TUDA 
მიიღებს დასაბუთებულ გადაწყვეტილებას და წერილობით აცნობებს იდეის ავტორს. რეიტინგში 
მომდევნო იდეის განხილვა შესაძლებელი იქნება მხოლოდ მე-7 ეტაპით განსაზღვრული საბოლოო 
შემოწმებისა და TUDA-ს ცალკე ოფიციალური დადასტურების შემდეგ. 

ყველა აპლიკანტს ეცნობება მისი განაცხადის საბოლოო სტატუსი. ტექნიკური მხარდაჭერის ეტაპზე 
გადასულ, მაგრამ გამარჯვებულად არშერჩეულ აპლიკანტებს მიეწოდებათ შეფასების შედეგის მოკლე 
შეჯამება და ძირითადი უკუკავშირი. 

განხორციელების დასრულების შემდეგ გამოქვეყნდება პროცესის მოკლე შეჯამება, 
განხორციელებული სამუშაოების, მიღებული შედეგებისა და შემდგომი მოვლა-პატრონობის შესახებ 
ძირითადი ინფორმაციის მითითებით. 

10. შეფასების კრიტერიუმები და შერჩევის წესი 
10.1 შეფასების კომისია 

საბოლოო განაცხადებს შეაფასებს თბილისის მუნიციპალიტეტის ტრანსპორტისა და ურბანული 
განვითარების სააგენტოს (TUDA-ს) მიერ ოფიციალურად შექმნილი შეფასების კომისია. კომისია 
ყველა საბოლოო განაცხადს შეაფასებს წინამდებარე სექციით განსაზღვრული ერთიანი 
კრიტერიუმების, ქულების სკალისა და წონების საფუძველზე. 

კომისიაში წარმოდგენილი იქნება კონკურსის შეფასებისთვის აუცილებელი ინსტიტუციური და 
პროფესიული კომპეტენციები, მათ შორის: 

●​ ურბანული მობილობა, ფეხით და ველოსიპედით გადაადგილება და საგზაო უსაფრთხოება; 
●​ ტექნიკური განხორციელებადობა; 
●​ ხელმისაწვდომობა და ინკლუზია; 
●​ ადგილობრივი საჭიროებები და საზოგადოებრივი სარგებელი; 
●​ ფინანსური შეფასება და ხარჯების რეალისტურობა. 

ერთი წევრი შეიძლება აერთიანებდეს რამდენიმე მიმართულების კომპეტენციას. კომისიის წევრთა 
რაოდენობას, შემადგენლობასა და ხმის უფლების მქონე წევრებს შეფასების დაწყებამდე 
ოფიციალურად განსაზღვრავს TUDA. 

საჭიროების შემთხვევაში კომისიას შეიძლება კონსულტაცია გაუწიონ გარემოსდაცვითმა, 
სოციალურმა, სამართლებრივმა, შესყიდვის ან სხვა შესაბამისმა სპეციალისტებმა. მოწვეული 
მრჩეველი ქულების მინიჭებაში მონაწილეობს მხოლოდ იმ შემთხვევაში, თუ იგი ოფიციალურად არის 
დანიშნული კომისიის ხმის უფლების მქონე წევრად. 

კომისია უფლებამოსილია, თუ შეფასებაში მონაწილეობს ხმის უფლების მქონე წევრთა უმრავლესობა 
და არანაკლებ სამი წევრი. ინტერესთა კონფლიქტის, არყოფნის ან სხვა ობიექტური მიზეზის 
შემთხვევაში წევრი შეიძლება ჩანაცვლდეს შესაბამისი კომპეტენციის მქონე სარეზერვო წევრით.  

კომისიის წევრები ვალდებული არიან დაიცვან მიუკერძოებლობის, კონფიდენციალურობისა და 
ინტერესთა კონფლიქტის მართვის მოთხოვნები. ინტერესთა კონფლიქტის მქონე წევრი არ 
მონაწილეობს შესაბამისი განაცხადის განხილვასა და შეფასებაში. 

კომისიის თითოეული ხმის უფლების მქონე წევრი განაცხადებს დამოუკიდებლად აფასებს. 
მინიჭებული ქულები, მათი გაერთიანების შედეგი და კომისიის რეკომენდაცია დოკუმენტირდება. 

კომისია საბოლოო ქულების საფუძველზე ამზადებს იდეების რეიტინგსა და რეკომენდებული იდეების 
პორტფელს, ხოლო გამარჯვებული იდეების საბოლოო ოფიციალურ დადასტურებას ახორციელებს 
TUDA მე-9 სექციით განსაზღვრული პროცედურის შესაბამისად. 

10.2 სავალდებულო შესაბამისობის პირობები 

ქულების მინიჭებამდე დადასტურდება, რომ: 

●​ აპლიკანტი აკმაყოფილებს მე-6 სექციით განსაზღვრულ მონაწილეობის პირობებს; 
●​ იდეა მდებარეობს საკონკურსო ტერიტორიაზე ან აქვს ამ ტერიტორიასთან მე-5 სექციით 

განსაზღვრული მკაფიო და უშუალო ფუნქციური კავშირი; 
●​ იდეა არ მიეკუთვნება მე-8 სექციაში მოცემულ კატეგორიებს; 
●​ იდეა არ ქმნის უმართავ გარემოსდაცვით, სოციალურ, სამართლებრივ, ჯანმრთელობის, 

უსაფრთხოების, ხელმისაწვდომობის ან ოპერაციულ რისკს; 
●​ იდეის განხორციელება შესაძლებელია პროექტის შესყიდვისა და ფინანსური წესების 

შესაბამისად; 
●​ იდეა არ შეიცავს დაურეგულირებელ ინტერესთა კონფლიქტს. 

აღნიშნული პირობები ფასდება „შეესაბამება / არ შეესაბამება“ პრინციპით და არ ენიჭება 
პროცენტული წონა. 

10.3 შეფასების კრიტერიუმები 

1. კონკურსის მიზნებთან და საკონკურსო ტერიტორიასთან შესაბამისობა; სხვა ლოკაციებზე 
ადაპტირების პოტენციალი. ფასდება, რამდენად პირდაპირ პასუხობს იდეა კონკურსის მიზნებსა და 
კონკრეტული ლოკაციის საჭიროებას. სხვა ლოკაციებზე ადაპტირების შესაძლებლობა განიხილება 
მხოლოდ დამატებით უპირატესობად და მისი არარსებობა არ ამცირებს ადგილობრივ საჭიროებაზე 
ხარისხიანად დაფუძნებული იდეის მნიშვნელობას. 
2. უსაფრთხოება და საზოგადოებრივი სარგებელი. ფასდება პრობლემის მნიშვნელობა, 
მოსარგებლეთა რაოდენობა და მრავალფეროვნება, უსაფრთხოების გაუმჯობესება და მოსალოდნელი 
დადებითი ცვლილების მასშტაბი. 
3. ტექნიკური განხორციელებადობა და მდგრადობა. ფასდება, შესაძლებელია თუ არა იდეის 
ტექნიკური დამუშავება, ნებართვების მიღება, განხორციელება, უსაფრთხო ექსპლუატაცია და 
მოვლა-პატრონობა კონკურსის ვადებსა და პირობებში. 
4. ინკლუზიურობა და ხელმისაწვდომობა. ფასდება, რამდენად ითვალისწინებს იდეა ქალების, 
ბავშვებისა და ახალგაზრდების, ხანდაზმულების, შშმ პირების, მზრუნველებისა და გადაადგილებისას 
სხვა ბარიერების მქონე მომხმარებლების საჭიროებებს. 
5. ღირებულება–სარგებლის თანაფარდობა და ბიუჯეტთან თავსებადობა. ფასდება არა 
აპლიკანტის ფინანსური ცოდნა, არამედ ტექნიკური მხარდაჭერის ფარგლებში ერთობლივად 
მომზადებული სავარაუდო ღირებულების რეალისტურობა, მისი გონივრული თანაფარდობა 
მოსალოდნელ საზოგადოებრივ სარგებელთან და კონკურსის საერთო ბიუჯეტთან თავსებადობა. სხვა 
იდეებთან ერთობლივად დაფინანსების შესაძლებლობა განიხილება რეკომენდებული პორტფელის 
ფორმირებისას, 10.8 სექციის შესაბამისად, და არ ცვლის იდეის ინდივიდუალურ შეფასებას. 
10.4 ქულების სკალა 
კომისიის თითოეული წევრი თითოეულ ქულიან კრიტერიუმს აფასებს 0-დან 5 ქულამდე: 

ქულა განმარტება 
0 კრიტერიუმს საერთოდ არ პასუხობს ან ინფორმაცია არ არსებობს. 
1 ძალიან სუსტი შესაბამისობა; არსებითი ხარვეზებია. 
2 ნაწილობრივი შესაბამისობა; რამდენიმე მნიშვნელოვანი საკითხი დაუზუსტებელია. 
3 დამაკმაყოფილებელი შესაბამისობა; იდეა აკმაყოფილებს ძირითად მოთხოვნას. 
4 ძლიერი შესაბამისობა; დასაბუთება მკაფიო და დამაჯერებელია. 
5 გამორჩეული შესაბამისობა; დასაბუთება სრულყოფილი და პრაქტიკულად სარწმუნოა. 

თითოეული კრიტერიუმის შეწონილი ქულა გამოითვლება ფორმულით: მინიჭებული ქულა ÷ 5 × 
კრიტერიუმის წონა. კომისიის წევრების მიერ მინიჭებული შეწონილი ქულები საშუალოვდება და 
მიიღება კომისიის პროფესიული შეფასების შედეგი, რომლის მაქსიმალური ოდენობაა 85 ქულა. 

კომისიის პროფესიული შეფასების შედეგს დაემატება საზოგადოების ონლაინ ხმის მიცემის შეწონილი 
შედეგი, რომლის მაქსიმალური ოდენობაა 15 ქულა. მიღებული საბოლოო ქულა მრგვალდება ორ 
ათწილადამდე. 

10.5 შეფასების წონები 

კრიტერიუმი წონა 
კონკურსის მიზნებთან და საკონკურსო ტერიტორიასთან შესაბამისობა; 
ადაპტირების პოტენციალი 

20% 

უსაფრთხოება და საზოგადოებრივი სარგებელი 20% 
ტექნიკური განხორციელებადობა და მდგრადობა 20% 
ინკლუზიურობა და ხელმისაწვდომობა 10% 
ღირებულება–სარგებლის თანაფარდობა და ბიუჯეტთან თავსებადობა 15% 
საზოგადოების ონლაინ ხმის მიცემის შედეგი 15% 
სულ 100% 

 

10.6 საზოგადოების ონლაინ ხმის მიცემის შედეგის გამოთვლა 

ონლაინ ხმის მიცემაში მონაწილეობა შეუძლია ნებისმიერ დაინტერესებულ ფიზიკურ პირს, ასაკისა და 
საცხოვრებელი ადგილის მიუხედავად. თითოეული იდეა წარმოდგენილი იქნება ერთიანი ფორმატით. 
თითოეულ პირს შეუძლია მხარი დაუჭიროს მხოლოდ ერთ იდეას და მხოლოდ ერთხელ. მხარდაჭერა 
შესაძლებელია კონკურსის ოფიციალური ვებფორმის მეშვეობით ან წინასწარ გამოცხადებული 
დამხმარე არხების გამოყენებით. ყველა არხიდან მიღებული ხმა აისახება ერთიან სარეგისტრაციო 
სისტემაში. განმეორებითი, ავტომატიზებული, ყალბი ან მანიპულაციური ხმები გაუქმდება. 

TUDA-ს ან კონკურსის ოფიციალურ Facebook გვერდზე გამოქვეყნდება ბმული ხმის მიცემის 
ოფიციალურ მოკლე ფორმაზე. Facebook-ის ლაიქი/Like, რეაქცია/Reaction, გაზიარება/Share ან 
კომენტარი/Comment დამოუკიდებელ ხმად არ ჩაითვლება. 

ყველაზე მეტი მოქმედი ხმის მქონე იდეა მიიღებს ონლაინ ხმის მიცემისთვის განკუთვნილ მაქსიმალურ 
15 ქულას. სხვა იდეების შეწონილი ქულა გამოითვლება პროპორციულად შემდეგი ფორმულით: იდეის 
მოქმედი ხმების რაოდენობა ÷ ყველაზე მაღალი მოქმედი ხმების რაოდენობა × 15. 

საზოგადოების ონლაინ ხმის მიცემის ძირითადი წესი მოცემულია ამ სექციაში. მოქალაქეებისთვის 
განკუთვნილი მოკლე ინსტრუქცია მოცემულია დანართ 5-ში, პერსონალური მონაცემების დამუშავების 
პირობები - დანართ 6-ში, ხოლო საჩივრის წარდგენის წესი - მე-14 სექციასა და დანართ 7-ში. 

10.7 მინიმალური ზღვარი და თანაბარი ქულები 

საბოლოო რეკომენდაციისთვის იდეამ უნდა მიიღოს სულ მცირე 60 ქულა 100-დან და ტექნიკური 
განხორციელებადობის კრიტერიუმში - მინიმუმ 3 ქულა 5-დან. 

თანაბარი საბოლოო ქულების შემთხვევაში უპირატესობა განისაზღვრება შემდეგი თანმიმდევრობით: 

1.​ უფრო მაღალი ქულა უსაფრთხოებისა და საზოგადოებრივი სარგებლის კრიტერიუმში; 
2.​ უფრო მაღალი ქულა ტექნიკური განხორციელებადობისა და მდგრადობის კრიტერიუმში; 
3.​ უფრო მაღალი ქულა კონკურსის მიზნებთან და ტერიტორიასთან შესაბამისობის კრიტერიუმში; 
4.​ უკეთესი ღირებულება–სარგებლის თანაფარდობა; 
5.​ კომისიის წერილობით დასაბუთებული კოლეგიური გადაწყვეტილება, რომელიც ეფუძნება 

მხოლოდ წინასწარ გამოქვეყნებულ შეფასების კრიტერიუმებს და არ ითვალისწინებს ახალ 
კრიტერიუმს. 

10.8 რეიტინგი და იდეების პორტფელის ფორმირება 
რეკომენდებული იდეების პორტფელი ფორმირდება საბოლოო ქულების კლებადობით, საერთო 
ბიუჯეტის ფარგლებში. რეიტინგიდან გადახვევა დასაშვებია მხოლოდ ქვემოთ ჩამოთვლილ 
შემთხვევებში და თითოეული ასეთი გადაწყვეტილება წერილობით უნდა დასაბუთდეს. 
რეიტინგში მომდევნო იდეის არჩევა დასაშვებია, თუ უფრო მაღალი ქულის მქონე იდეა: 

•​ ვერ აკმაყოფილებს სავალდებულო ტექნიკურ, სამართლებრივ, გარემოსდაცვით ან სოციალურ 
მოთხოვნას; 

•​ ვერ თავსდება დარჩენილ ჯამურ ბიუჯეტში გონივრული მოდიფიკაციის შემდეგაც; 
•​ საჭიროებს კონკურსის ვადებთან შეუთავსებელ ნებართვას ან სამუშაოს; 
•​ გაითხოვა განაცხადი ან არ დაეთანხმა აუცილებელ ტექნიკურ მოდიფიკაციას; 
•​ პროექტის სავალდებულო წესებით განსაზღვრული სხვა ობიექტური და დოკუმენტირებული 

მიზეზით ვერ განხორციელდება. 
გამონაკლისი გადაწყვეტილება უნდა იყოს წერილობით დასაბუთებული. საჯაროდ გამოქვეყნდება 
შერჩევის ძირითადი, არაკონფიდენციალური დასაბუთება. 
10.9 შეფასების შედეგები და უკუკავშირი 

თითოეულ საბოლოო აპლიკანტს ეცნობება: 
•​ საბოლოო სტატუსი; 
•​ გადაწყვეტილების ძირითადი დასაბუთება; 
•​ თუ იდეამ გაიარა ქულობრივი შეფასება - საერთო ქულა და კრიტერიუმების მიხედვით 

ქულების შეჯამება; 
•​ თუ იდეა ქულობრივ შეფასებაზე არ დაიშვა - შეუსაბამობის შესაბამისი საფუძველი; 
•​ იდეის ძირითადი ძლიერი მხარეები და მნიშვნელოვანი შეზღუდვები; 
•​ საჩივრის წარდგენის პროცედურა. 

უკუკავშირი ემსახურება გადაწყვეტილების გაგებას და არ ნიშნავს ქულების ავტომატურ გადახედვას. 

11. გამარჯვებული იდეების განხორციელების ბიუჯეტი და ფინანსური პირობები 
11.1 ჯამური ბიუჯეტი 

ყველა გამარჯვებული იდეის ერთობლივად განხორციელებისთვის ხელმისაწვდომი საერთო ბიუჯეტის 
ზედა ზღვარია 120,000 ევროს ეკვივალენტი ლარში. პორტფელის შედარებისა და საბოლოო 
ფინანსური დადასტურებისთვის GEL-ში გამოთვლილი ღირებულება გადაითვლება ევროებში 
საქართველოს ეროვნული ბანკის ოფიციალური გაცვლითი კურსით, რომელიც მოქმედებს 
გამარჯვებული იდეების პორტფელის საბოლოო დადასტურების თარიღისთვის. 

ბიუჯეტი არ გადაეცემა აპლიკანტს გრანტის, ფულადი ჯილდოს ან პირდაპირი გადარიცხვის სახით. 
გამარჯვებული იდეების განხორციელებისთვის საჭირო შესყიდვები, ხელშეკრულებები და გადახდები 
განხორციელდება პროექტის მოქმედი ფინანსური და შესყიდვის წესების შესაბამისად. 
განხორციელებასთან დაკავშირებული თანხები გადაიხდება უშუალოდ შერჩეული მომწოდებლისთვის 
ან კონტრაქტორისთვის და არა იდეის ავტორისთვის. 

120,000 ევროს საერთო ზღვარში გათვალისწინებული იქნება გამარჯვებული იდეების 
განხორციელებისთვის საჭირო დასაშვები პირდაპირი ხარჯები, შესაბამისი გადასახადები და 
აუცილებელი მომსახურებები. კონკრეტული ხარჯის დასაშვებობა განისაზღვრება პროექტის მოქმედი 
ფინანსური წესების შესაბამისად. 

11.2 ცალკეული იდეის მოცულობა და გამარჯვებულთა რაოდენობა 

ცალკეული იდეისთვის წინასწარ განსაზღვრული მინიმალური ან მაქსიმალური თანხა არ არსებობს. 
კონკურსი ორიენტირებულია მცირე მასშტაბის იდეებსა და, საერთო ბიუჯეტის შესაძლებლობის 
ფარგლებში, რამდენიმე გამარჯვებული იდეის განხორციელებაზე. გამარჯვებული იდეების 
რაოდენობა წინასწარ განსაზღვრული არ არის. 

გამარჯვებული იდეების რაოდენობა დამოკიდებული იქნება: 

●​ იდეების საბოლოო რეიტინგზე; 
●​ სავალდებულო და საბოლოო შემოწმებების წარმატებით გავლაზე; 
●​ ტექნიკურ განხორციელებადობაზე; 
●​ თითოეული იდეის საბოლოოდ დაზუსტებულ სავარაუდო ღირებულებაზე; 
●​ 120,000 ევროს საერთო ბიუჯეტის ფარგლებში იდეების დაფინანსების შესაძლებლობაზე; 
●​ იდეებს შორის შესაძლო ტექნიკური გადაფარვის, წინააღმდეგობის ან პირდაპირი დუბლირების 

არსებობაზე. 

რეკომენდებული იდეების პორტფელი ფორმირდება მე-10.8 სექციით განსაზღვრული რეიტინგისა და 
ობიექტური გამონაკლისების წესის შესაბამისად. 

11.3 იდეის სავარაუდო ღირებულების ერთობლივად დაზუსტება 

აპლიკანტს არ მოეთხოვება ხარჯთაღრიცხვის დამოუკიდებლად მომზადება. ტექნიკური მხარდაჭერის 
ეტაპზე გადასული იდეის სავარაუდო ღირებულება აპლიკანტთან და შესაბამის ტექნიკურ და 
ფინანსურ სპეციალისტებთან ერთად დაზუსტდება. 

ერთობლივად განისაზღვრება: 

●​ გადაწყვეტის მოცულობა; 
●​ საჭირო სამუშაოები, მასალები და მომსახურებები; 
●​ უსაფრთხოებისა და ხელმისაწვდომობის მოთხოვნები; 
●​ საჭირო ნებართვები და შეთანხმებები; 
●​ გარემოსდაცვითი და სოციალური პირობები; 
●​ მოვლა-პატრონობის შესაძლო მოთხოვნები; 
●​ ბაზარზე არსებული საორიენტაციო ფასები; 
●​ წინასწარი სავარაუდო ღირებულება. 

ერთობლივად მომზადებული წინასწარი სავარაუდო ღირებულება აისახება საბოლოო განაცხადში და 
გამოყენებული იქნება იდეის შეფასებისთვის. იგი არ წარმოადგენს საბოლოო ბიუჯეტს, 
აპლიკანტისთვის თანხის გამოყოფის დაპირებას ან გრანტს და შეიძლება შეიცვალოს საბოლოო 
ტექნიკური მომზადებისა და შესყიდვის შედეგად. 

11.4 დასაშვები ხარჯები 

პროექტის ფინანსური წესებით დასაშვებობისა და იდეის განხორციელებასთან უშუალო კავშირის 
არსებობის შემთხვევაში, ბიუჯეტი შეიძლება გამოყენებულ იქნეს: 

●​ საჯარო სივრცის მცირე მასშტაბის გაუმჯობესებისთვის; 
●​ ქვეითების, ველოსიპედით მოსარგებლე პირებისა და საზოგადოებრივი ტრანსპორტის 

მომხმარებლების პირობების გასაუმჯობესებლად; 

●​ უსაფრთხოებისა და ხელმისაწვდომობის მცირე ჩარევებისთვის; 
●​ დასაჯდომი, ჩრდილის, გამწვანების, ორიენტაციის ან კომფორტის ელემენტებისთვის; 
●​ იდეის განსახორციელებლად საჭირო მასალების, სამუშაოებისა და მომსახურებებისთვის; 
●​ აუცილებელი ტექნიკური მომზადებისთვის, თუ შესაბამისი ხარჯი პროექტის წესებით 

დასაშვებია; 
●​ განხორციელების სხვა პირდაპირი და დასაბუთებული ხარჯებისთვის. 

11.5 დაუშვებელი ხარჯები 

არ დაფინანსდება: 

●​ ფულადი ჯილდო ან პირადი ანაზღაურება აპლიკანტისთვის; 
●​ განაცხადის მომზადებაში დახარჯული დრო ან აპლიკანტის ჩვეულებრივი სამგზავრო და 

საოფისე ხარჯები; 
●​ კერძო საკუთრების გაუმჯობესება, რომლის ძირითადი შედეგი კერძო სარგებელია; 
●​ ცალკეული ბიზნესის პირდაპირი ფინანსური მხარდაჭერა; 
●​ მიწის შეძენა; 
●​ მსხვილი მშენებლობა ან მასშტაბური სატრანსპორტო ცვლილება; 
●​ უკვე დაგეგმილი, დამტკიცებული ან დაფინანსებული ღონისძიების პირდაპირი გამეორება ან 

ორმაგი დაფინანსება; 
●​ ხარჯი, რომელიც არ უკავშირდება კონკურსის მიზნებს ან ვერ დასაბუთდება. 

11.6 შესყიდვის ნეიტრალობა 

იდეის ავტორობა ან კონკურსში მონაწილეობა აპლიკანტს არ ანიჭებს განხორციელების კონტრაქტის 
მიღების, მომწოდებლად შერჩევის ან შესაბამის შესყიდვაში სხვა სახის უპირატესობის უფლებას. 
ნებისმიერი შესყიდვა ჩატარდება პროექტის მოქმედი წესების შესაბამისად. 

თუ აპლიკანტს ან მასთან დაკავშირებულ პირს სურს იდეის განხორციელებასთან დაკავშირებულ 
შესყიდვაში მონაწილეობა, მისი მონაწილეობის შესაძლებლობა ცალკე შეფასდება პროექტის 
შესყიდვისა და ინტერესთა კონფლიქტის მართვის წესების შესაბამისად. ტექნიკური დაზუსტების 
პროცესში მიღებული ინფორმაცია ან მონაწილეობა არ უნდა იქნეს გამოყენებული უსამართლო 
უპირატესობის მისაღებად. 

11.7 საკუთრება და მოვლა-პატრონობა 

საბოლოო დადასტურებამდე განისაზღვრება განხორციელებული ელემენტის სამართლებრივი 
მესაკუთრე და მოვლა-პატრონობაზე პასუხისმგებელი უწყება. იდეა ვერ დადასტურდება, თუ არ 
არსებობს უსაფრთხო ექსპლუატაციისა და გონივრული მოვლა-პატრონობის რეალისტური გზა. 

აპლიკანტს მოვლა-პატრონობის ვალდებულება არ დაეკისრება, თუ ეს ცალკე წერილობით არ არის 
შეთანხმებული და ნებაყოფლობით მიღებული. 

11.8 საბოლოო ბიუჯეტი და მოდიფიკაცია 

პირობითად შერჩეული იდეის ან იდეების საბოლოო ბიუჯეტი დაზუსტდება გამარჯვებულად 
ოფიციალურად დადასტურებამდე. საჭიროების შემთხვევაში შეიძლება შეიცვალოს სამუშაოების 
მოცულობა, მასალები, ტექნიკური გადაწყვეტა, განხორციელების ფორმატი ან ვადები. 

ცვლილება უნდა: 

●​ ინარჩუნებდეს იდეის ძირითად მიზანსა და საზოგადოებრივ სარგებელს; 
●​ იყოს ტექნიკურად და ფინანსურად დასაბუთებული; 
●​ განიხილებოდეს აპლიკანტთან; 
●​ არ ქმნიდეს სხვა აპლიკანტებთან შედარებით უსამართლო უპირატესობას. 

თუ აუცილებელი ცვლილებაარსებითად ცვლის იდეას ან იმ გარემოებებს, რომლებმაც მის შეფასებაზე 
გავლენა მოახდინა, იდეა საბოლოო დადასტურებამდე ხელახლა განიხილება მე-9 და მე-10 სექციებით 
განსაზღვრული წესის შესაბამისად. 

თუ აპლიკანტი აუცილებელ ცვლილებასარ ეთანხმება, მას შეუძლია წერილობით გაითხოვოს 
განაცხადი. ასეთ შემთხვევაში შეიძლება განიხილებოდეს რეიტინგში მომდევნო განხორციელებადი 
იდეა, მე-10.8 სექციით განსაზღვრული წესის შესაბამისად. 

12. კონკურსის განრიგი და ძირითადი ვადები 
 

12.1 ეტაპობრივი განრიგი 

ეტაპი რას მოიცავს ვადა/პერიოდი 

1. კონკურსის 
გამოცხადება, 
საინფორმაციო შეხვედრა 
და შეკითხვები 

გამოქვეყნდება სახელმძღვანელო, 
განაცხადის ფორმა და 
კონკურსის ძირითადი პირობები. 
გაიმართება საინფორმაციო 
შეხვედრა და შესაძლებელი 
იქნება შეკითხვების წარდგენა. 
საერთო მნიშვნელობის პასუხები 
საჯაროდ გამოქვეყნდება. 

16 სექტემბერი – 14 
ოქტომბერი 2026 წელი 
(კონკრეტული შეხვედრების 
თარიღები გამოცხადდება 
კონკურსის ოფიციალური 
ვებგვერდის და 
საკომუნიკაციო წყაროების 
მეშვეობით) 

2. საწყისი იდეის 
წარდგენა 

აპლიკანტები დადგენილი 
ფორმითა და ოფიციალური 
არხების მეშვეობით წარადგენენ 
საწყის იდეებს. 

განაცხადების წარდგენის 
ბოლო ვადა: 31 
ოქტომბერი 2026 წელი 

3. განაცხადების 
შემოწმება და ტექნიკური 
მხარდაჭერის ეტაპზე 
გადასული იდეების 
შერჩევა 

განაცხადები შემოწმდება 
კონკურსის სავალდებულო 
მოთხოვნებთან შესაბამისობის 
დასადგენად. თუ შესაბამისი 
იდეების რაოდენობა აღემატება 
ტექნიკური მხარდაჭერის 
შესაძლებლობას, ჩატარდება 
წინასწარი შედარებითი შეფასება. 

1–16 ნოემბერი 2026 წელი  

4. საკონსულტაციო და 
ტექნიკური მხარდაჭერა 

ტექნიკური მხარდაჭერის ეტაპზე 
გადასული აპლიკანტები მიიღებენ 
დახმარებას იდეის, ლოკაციის, 
მოსალოდნელი სარგებლის, 
შეზღუდვებისა და სავარაუდო 
ღირებულების დასაზუსტებლად. 

20 ნოემბერი – 14 
დეკემბერი 2026 წელი 

5. საბოლოო განაცხადის 
წარდგენა 

აპლიკანტები ტექნიკური 
მხარდაჭერის შედეგად 
დაზუსტებულ საბოლოო 
განაცხადებს წარადგენენ. 

1 – 20 დეკემბერი 2026 

6. საბოლოო შეფასება და 
საზოგადოების ონლაინ 
ხმის მიცემა 

საბოლოო განაცხადები გაივლიან 
სავალდებულო შესაბამისობის 
შემოწმებასა და შეფასების 
კომისიის შეფასებას. შეფასებაზე 
დაშვებული იდეებისთვის 
ჩატარდება საზოგადოების 
ონლაინ ხმის მიცემა. 

8-20 იანვარი 2027 წელი 

7. პირობითი შერჩევა და 
საბოლოო დადასტურება 

რეიტინგის საფუძველზე 
რეკომენდებული იდეები 
გაივლიან საბოლოო ტექნიკურ, 
ფინანსურ, სამართლებრივ და 
პროექტის წესებით 
გათვალისწინებულ სხვა 
აუცილებელ შემოწმებებს. მათი 
წარმატებით დასრულების შემდეგ 
TUDA ოფიციალურად 
დაადასტურებს გამარჯვებულ 
იდეებს. 

1 თებერვალი – 12 მარტი 
2027 წელი 

8. გამარჯვებული 
იდეების გამოცხადება,  

გამოცხადდება გამარჯვებული 
იდეები, დასრულდება 
განხორციელებისთვის საჭირო 
ტექნიკური მომზადება და 
შესყიდვის პროცედურები, 
განხორციელდება შერჩეული 
იდეები და გამოქვეყნდება 
მიღებული შედეგების შეჯამება. 

15 მარტი – 16 აპრილი 
2027 წელი 

კონკურსის სხვადასხვა გადაწყვეტილებასთან დაკავშირებული საჩივრების წარდგენისა და განხილვის 
ვადები განსაზღვრულია მე-14 სექციაში. საჩივრების განხილვა კონკურსის ცალკე ეტაპს არ 
წარმოადგენს და მიმდინარეობს შესაბამის ეტაპთან დაკავშირებული წესების მიხედვით. 

12.2 ვადების ცვლილება 

თბილისის ტრანსპორტისა და ურბანული განვითარების სააგენტოს (TUDA-ს) შეუძლია ობიექტური 
და დასაბუთებული მიზეზით შეცვალოს კონკურსის კონკრეტული ეტაპის ვადა ან დროებით შეაჩეროს 
შესაბამისი პროცესი. კონკურსის გაუქმება შესაძლებელია მხოლოდ განსაკუთრებულ შემთხვევაში, 
როდესაც მისი გაგრძელება სამართლებრივი, ფინანსური, ტექნიკური ან პროექტთან დაკავშირებული 
სხვა არსებითი მიზეზის გამო შეუძლებელია. შესაბამისი გადაწყვეტილება მიიღება პროექტის მოქმედი 
პროცედურების დაცვით. 

ნებისმიერი ცვლილება, ახალი ვადა და ცვლილების ძირითადი მიზეზი გამოქვეყნდება კონკურსის 
ოფიციალურ ვებგვერდსა და შესაბამის საკომუნიკაციო არხებზე. უკვე რეგისტრირებული 
აპლიკანტები ცვლილების შესახებ დამატებით ინფორმირებული იქნებიან განაცხადში მითითებული 
საკონტაქტო ინფორმაციის გამოყენებით. 

თუ ცვლილება არსებით გავლენას ახდენს განაცხადის მომზადებაზე, აპლიკანტებს მიეცემათ 
გონივრული დამატებითი დრო. ცვლილება არ უნდა გამოიყენებოდეს რომელიმე აპლიკანტისთვის 
უსამართლო უპირატესობის მინიჭების ან კონკურსის გამოცხადებული შეფასების წესის შეცვლის 
მიზნით. 

13. საკონტაქტო ინფორმაცია და განაცხადის წარდგენის წესი 
13.1 ოფიციალური არხები 

-​ კონკურსის ოფიციალური ვებგვერდი: https://tbilisi.gov.ge/  
-​ განაცხადის ელექტრონული ფოსტით წარდგენის მისამართი: ideacompetition@tbilisi.gov.ge  
-​ განაცხადის წარდგენის ონლაინ ფორმა: https://forms.gle/zcgrWYTGwzv3FYkj9  
-​ ამობეჭდილი განაცხადის პირადად წარდგენის მისამართი: ქალაქ თბილისის 

მუნიციპალიტეტის მერია, ჟიული შარტავას ქუჩა №7, თბილისი, 0160 
-​ შეკითხვების ელფოსტა: ideacompetition@tbilisi.gov.ge  
-​ საკონტაქტო ტელეფონი: (+995 32) 2 72 22 22. / ან 555 900 281 ( ორშაბათი-პარასკევი, 

10:00-18:00 სთ ის ჩათვლით) 
-​ საწყისი განაცხადის წარდგენის ბოლო ვადა, თბილისის დროით: 31 ოქტომბერი, 2026 წელი, 

17:00 სთ-მდე 

აპლიკანტს საწყისი განაცხადის წარდგენა შეუძლია: 

●​ ონლაინ განაცხადის ფორმის შევსებით; 
●​ განაცხადის მითითებულ ელექტრონულ მისამართზე გაგზავნით; 
●​ ამობეჭდილი განაცხადის მითითებულ მისამართზე პირადად ჩაბარებით. 

წარდგენის ფორმის მიუხედავად, ყველა აპლიკანტმა უნდა შეავსოს ერთი და იგივე განაცხადის ფორმა და 
წარადგინოს ერთნაირი სავალდებულო ინფორმაცია. 

საწყის განაცხადს უნდა დაერთოს დანართ 6-ით გათვალისწინებული შევსებული და ხელმოწერილი ფორმა 
ინდივიდუალური აპლიკანტისთვის ან ჯგუფის/ორგანიზაციის საკონტაქტო პირისთვის. ჯგუფის სხვა წევრი 
ცალკე ფორმას ავსებს მხოლოდ მაშინ, თუ მისი სახელი, გამოსახულება ან სხვა მაიდენტიფიცირებელი 
მონაცემი საჯაროდ უნდა იქნეს გამოყენებული. 18 წლამდე მონაწილის შემთხვევაში სავალდებულოა 
მშობლის ან სხვა კანონიერი წარმომადგენლის შესაბამისი წერილობითი თანხმობა. 

განაცხადი დროულად წარდგენილად ჩაითვლება, თუ იგი განსაზღვრული ბოლო ვადის ამოწურვამდე 
მიღებულია ერთ-ერთი ოფიციალური არხის მეშვეობით. ონლაინ განაცხადის წარდგენის დრო 
განისაზღვრება სისტემაში დაფიქსირებული დროით, ელექტრონული ფოსტით გაგზავნილი განაცხადის 
დრო,  ოფიციალურ მისამართზე მიღების დროით, ხოლო პირადად ჩაბარებული განაცხადის დრო 
რეგისტრაციის დროით. 

პირადად ჩაბარებული განაცხადი მიღებისთანავე დარეგისტრირდება. აპლიკანტს გადაეცემა ან 
მითითებულ საკონტაქტო არხზე გაეგზავნება განაცხადის მიღების წერილობითი დადასტურება და 
სარეგისტრაციო ნომერი. 

აპლიკანტს, რომელსაც არ აქვს ინტერნეტზე ან ელექტრონულ საშუალებებზე სათანადო წვდომა, შეუძლია 
მითითებული საკონტაქტო არხის მეშვეობით მოითხოვოს განაცხადის ამობეჭდილი ფორმა და მისი 
შევსებისთვის ტექნიკური დახმარება. დახმარება შეიძლება მოიცავდეს ფორმის მიღებას, მოთხოვნების 
განმარტებასა და ინფორმაციის ფორმაში შეტანის მხარდაჭერას, თუმცა არ უნდა მოიცავდეს აპლიკანტის 
ნაცვლად იდეის შემუშავებას ან მისი შინაარსის შეცვლას. 

თუ განაცხადის წარდგენისას წარმოიშვა ტექნიკური პრობლემა, აპლიკანტმა დაუყოვნებლივ უნდა 
მიმართოს დახმარების ოფიციალურ არხს და, შესაძლებლობის შემთხვევაში, ბოლო ვადის ამოწურვამდე 
გამოიყენოს განაცხადის წარდგენის სხვა ოფიციალური არხი. 

სოციალურ ქსელში, პირად შეტყობინებაში ან სხვა მისამართზე გაგზავნილი განაცხადი არ ჩაითვლება 
მიღებულად. 

ტექნიკური მხარდაჭერის ეტაპზე გადასულ აპლიკანტებს საბოლოო განაცხადის წარდგენის ვადა და 
შესაბამისი ტექნიკური ინსტრუქცია დამატებით ეცნობებათ ოფიციალური საკონტაქტო არხის 
მეშვეობით. აღნიშნული ინფორმაცია ასევე გამოქვეყნდება კონკურსის ოფიციალურ ვებგვერდზე. 

13.2 განაცხადის ენა და ფორმატი 

განაცხადი წარდგება ქართულ ენაზე. სხვა ენაზე მომზადებული დამატებითი მასალა შეიძლება 
დაერთოს, თუმცა განაცხადის ყველა სავალდებულო ველი ქართულად უნდა იყოს შევსებული. 
დანართების დასაშვები ფორმატებია PDF, DOCX, JPG და PNG, თუ ოფიციალურ განაცხადის 
ფორმაში სხვა რამ არ არის მითითებული. ფაილის მაქსიმალური მოცულობა განისაზღვრება ონლაინ 
პლატფორმის ან ოფიციალური გამოცხადების პირობებით. 

ფოტოზე ან სხვა მასალაში ამოცნობადი პირის გამოსახულების გამოყენებისას აპლიკანტმა უნდა 
დაიცვას შესაბამისი თანხმობისა და პერსონალური მონაცემების დაცვის მოთხოვნები. 
13.3 განაცხადის მიღების დადასტურება 

დადგენილ ვადაში მიღებულ განაცხადს მიენიჭება სარეგისტრაციო ნომერი და მიღების დადასტურება 
გაეგზავნება აპლიკანტს განაცხადში მითითებული საკონტაქტო საშუალებით. 

თუ აპლიკანტი არ მიიღებს დადასტურებას, იგი უნდა დაუკავშირდეს კონკურსის საკონტაქტო პირს 
გამოქვეყნებულ ნომერზე. განაცხადის დროულად გაგზავნის დამადასტურებელი ელექტრონული 
შეტყობინება, ელფოსტა ან სხვა ტექნიკური მტკიცებულება შენახული უნდა იქნეს კონკურსის 
დასრულებამდე. 

13.4 განაცხადის შეცვლა ან უკან გამოთხოვა 
აპლიკანტს შეუძლია განაცხადის შეცვლა ბოლო ვადის ამოწურვამდე. განახლებისას უნდა მიუთითოს 
სარეგისტრაციო ნომერი და მკაფიოდ აღნიშნოს, რომ აგზავნის შეცვლილ ვერსიას. შეფასდება ბოლო 
ვადამდე მიღებული უახლესი ვერსია. 

განაცხადის უკან გამოთხოვა შესაძლებელია კონკურსის ნებისმიერ ეტაპზე, აპლიკანტის მიერ 
ოფიციალური საკონტაქტო არხით გაგზავნილი წერილობითი შეტყობინების საფუძველზე. 

უკან გამოთხოვილი განაცხადის აღდგენა შესაძლებელია მხოლოდ იმ შემთხვევაში, თუ შესაბამის 
ეტაპზე განაცხადის წარდგენის ვადა ჯერ არ ამოწურულა. ასეთ შემთხვევაში აპლიკანტმა განაცხადი 
ხელახლა უნდა წარადგინოს ოფიციალური არხის მეშვეობით. შესაბამისი ვადის გასვლის შემდეგ 
განაცხადის აღდგენა დაუშვებელია. 

13.5 ავტორობა, გამოქვეყნება და იდეის გამოყენება 
აპლიკანტი ინარჩუნებს იდეის ავტორობას და ადასტურებს, რომ განაცხადში გამოყენებული მასალა 
არ არღვევს მესამე პირის უფლებებს. 
განაცხადის წარდგენით აპლიკანტი თბილისის მუნიციპალიტეტის ტრანსპორტისა და ურბანული 
განვითარების სააგენტოს (TUDA-ს) ანიჭებს არაექსკლუზიურ უფლებას, კონკურსის მიზნებისთვის: 

•​ განიხილოს და შეაფასოს იდეა; 
•​ გამოაქვეყნოს აპლიკანტთან წინასწარ შეთანხმებული და პერსონალური მონაცემებისგან 

გაწმენდილი იდეის მოკლე აღწერა; ავტორის ან სხვა პირის მაიდენტიფიცირებელი მონაცემის 
გამოქვეყნება ხდება მხოლოდ დანართ 6-ით გათვალისწინებული ნებაყოფლობითი თანხმობის 
საფუძველზე; 

•​ აპლიკანტთან და შესაბამის ტექნიკურ სპეციალისტებთან ერთად დააზუსტოს ან მოარგოს 
შემოთავაზებული გადაწყვეტა; 

•​ გამარჯვების შემთხვევაში გამოიყენოს იდეა განხორციელებისა და შედეგების 
კომუნიკაციისთვის. 

ავტორის სახელის საჯარო მითითება მოხდება მხოლოდ მისი თანხმობით. იდეის წარდგენა არ 
წარმოშობს ჰონორარის, სალიცენზიო გადასახადის ან სხვა ფინანსური ანაზღაურების უფლებას. 
13.6 პერსონალური მონაცემები 

პერსონალური მონაცემების დამუშავებისთვის პასუხისმგებელი პირია თბილისის მუნიციპალიტეტის 
ტრანსპორტისა და ურბანული განვითარების სააგენტო (TUDA). მონაცემები დამუშავდება მხოლოდ 
კონკურსის ადმინისტრირების, განაცხადების რეგისტრაციისა და შეფასების, აპლიკანტებთან 
კომუნიკაციის, ტექნიკური მხარდაჭერის, საჩივრების განხილვის, გამარჯვებული იდეების 
განხორციელების, ანგარიშგებისა და აუდიტის მიზნებისთვის. 

მონაცემებზე, შესაბამისი უფლებამოსილების ფარგლებში, წვდომა შეიძლება ჰქონდეთ TUDA-ს, 
პროექტის საკონსულტაციო გუნდის, შეფასების კომისიისა და ტექნიკური ექსპერტების უფლებამოსილ 
წარმომადგენლებს, აგრეთვე დონორისა და აუდიტის წარმომადგენლებს, როდესაც ეს აუცილებელია 
პროექტის მონიტორინგისა და ანგარიშგებისთვის. ავტორის სახელის, ფოტოს ან სხვა დამატებითი 
ინფორმაციის საჯაროდ გამოქვეყნება განხორციელდება მხოლოდ მისი თანხმობით. 

მონაცემები ინახება მხოლოდ იმ ვადით, რომელიც აუცილებელია კონკურსის ადმინისტრირების, 
პროექტის ანგარიშგების, აუდიტის, შესაძლო დავისა და კანონით ან პროექტის სავალდებულო 
წესებით განსაზღვრული ვალდებულებების შესასრულებლად. შესაბამისი ვადის ამოწურვის შემდეგ 
მონაცემები წაიშლება ან ანონიმიზდება. შენახვის მოქმედი ვადა და მისი საფუძველი ხელმისაწვდომია 
TUDA-ს შესაბამისი საკონტაქტო არხის მეშვეობით მოთხოვნის საფუძველზე. 

აპლიკანტს უფლება აქვს მოითხოვოს ინფორმაცია მის შესახებ მონაცემების დამუშავების თაობაზე, 
მონაცემებზე წვდომა, მათი გასწორება, განახლება ან კანონით გათვალისწინებულ შემთხვევებში 
წაშლა, აგრეთვე გაიხმოს თანხმობა თანხმობაზე დაფუძნებული დამუშავების შემთხვევაში. მონაცემთა 
დაცვის საკითხებზე საკონტაქტო არხია: ideacompetition@tbilisi.gov.ge  

მონაცემთა დამუშავების სრული პირობები და შესაბამისი ფორმა მოცემულია დანართ 6-ში - 
„პერსონალურ მონაცემთა დამუშავებისა და თანხმობის ფორმა“. 

14. საჩივრებისა და უკუკავშირის მართვის მექანიზმი 
14.1 მექანიზმის მიზანი 

საჩივრებისა და უკუკავშირის მექანიზმი განკუთვნილია კონკურსის პროცედურულ, ტექნიკურ, 
ხელმისაწვდომობის, ინტერესთა კონფლიქტისა და სამართლიანი მოპყრობის საკითხებზე 
რეაგირებისთვის. 
საჩივრის კეთილსინდისიერად და არგუმენტირებულად წარდგენა არ გამოიწვევს აპლიკანტის მიმართ 
უარყოფით მოპყრობას და არ იმოქმედებს განაცხადის შეფასებაზე. 
საჩივარი არის მოთხოვნა კონკურსის პროცესში შესაძლო დარღვევის, შეცდომის ან არათანაბარი 
მოპყრობის შესწავლის შესახებ. ზოგადი უკუკავშირი ან გაუმჯობესების წინადადება, რომელიც 
შესაძლო დარღვევაზე არ მიუთითებს, გამოიყენება კონკურსის გასაუმჯობესებლად და მასზე 
საჩივრის განხილვის ვადები არ ვრცელდება. 
14.2 რა საკითხზე შეიძლება საჩივრის წარდგენა 

საჩივარი შეიძლება ეხებოდეს: 

●​ განაცხადის წარდგენის ტექნიკურ პრობლემას; 
●​ ინფორმაციის ხელმისაწვდომობას; 
●​ განაცხადის მიღების დადასტურებას; 
●​ შესაბამისობის შემოწმების ან ტექნიკური მხარდაჭერის ეტაპზე გადასული იდეების შერჩევის 

პროცედურის დარღვევას; 
●​ არათანაბარ მოპყრობას; 
●​ შესაძლო ინტერესთა კონფლიქტს; 
●​ ონლაინ ხმის მიცემის ტექნიკურ ან პროცედურულ საკითხს; 
●​ ფაქტობრივ შეცდომას ან არასწორი ინფორმაციის გამოყენებას; 
●​ შეფასების ან გადაწყვეტილების გამოცხადებული წესიდან გადახვევას; 

●​ პერსონალური მონაცემების არასათანადო გამოყენებას; 
●​ კონკურსის სხვა პროცედურულ საკითხს. 

შეფასების კომისიის პროფესიულ მოსაზრებასთან ან მინიჭებულ ქულასთან მხოლოდ უთანხმოება 
შედეგის გადახედვის საფუძველი არ არის. საჩივარში მითითებული უნდა იყოს შესაძლო 
პროცედურული დარღვევა, ინტერესთა კონფლიქტი, ფაქტობრივი შეცდომა ან გამოცხადებული 
შეფასების კრიტერიუმის არასწორი გამოყენება. 

14.3 საჩივრის წარდგენის არხები 

•​ ონლაინ ფორმა:  https://forms.gle/nwPAktZ4pNauv764A  
•​ ელფოსტა: ideacompetition@tbilisi.gov.ge  
•​ სატელეფონო ხაზი ინფორმაციისა და საჩივრის მომზადებაში დახმარებისთვის: (+995)  555 900 

281  
•​ საჩივრების პასუხისმგებელი ერთეული: თბილისის მერია | ტრანსპორტისა და ურბანული 

განვითარების სააგენტო | საერთაშორისო ურთიერთობებისა და პროექტების სამსახური 
•​ ამობეჭდილი საჩივრის ფორმის პირადად წარდგენის მისამართი: ქალაქ თბილისის 

მუნიციპალიტეტის მერია, ჟიული შარტავას ქუჩა №7, თბილისი, 0160 

ოფიციალური საჩივარი წარდგენილი უნდა იყოს წერილობით, ონლაინ ფორმის, ელექტრონული 
ფოსტის ან ამობეჭდილი ფორმის მეშვეობით. სატელეფონო ხაზი გამოიყენება ინფორმაციისა და 
საჩივრის მომზადებაში დახმარებისთვის და მხოლოდ სატელეფონო შეტყობინება ოფიციალურად 
წარდგენილ საჩივრად არ ჩაითვლება. 

თუ პირს ხელმისაწვდომობის ან სხვა ობიექტური მიზეზის გამო უჭირს საჩივრის დამოუკიდებლად 
წერილობით მომზადება, მას გაეწევა ტექნიკური დახმარება ინფორმაციის ფორმაში ასახვისთვის, 
საჩივრის შინაარსის შეცვლის გარეშე. 

საჩივარში სასურველია მიეთითოს: 
•​ ავტორის სახელი ან ჯგუფის დასახელება; 
•​ საკონტაქტო ინფორმაცია; 
•​ განაცხადის სარეგისტრაციო ნომერი, თუ საკითხი კონკრეტულ განაცხადს ეხება; 
•​ საკითხის აღწერა და შესაბამისი ეტაპი; 
•​ დამხმარე დოკუმენტი ან ტექნიკური მტკიცებულება, თუ არსებობს; 
•​ მოსალოდნელი განმარტება ან რეაგირება. 

საჩივრის, ზოგადი უკუკავშირის და ერთჯერადი გადახედვის მოთხოვნის ფორმები მოცემულია 
სახელმძღვანელოს დანართ 7-ში. 
14.4 დამოუკიდებლობა და ინტერესთა კონფლიქტი 

საჩივარს არ განიხილავს პირი, რომლის მოქმედებასაც საჩივარი უშუალოდ ეხება ან რომელსაც 
საკითხთან ინტერესთა კონფლიქტი აქვს. ასეთ შემთხვევაში საჩივარი გადაეცემა სხვა უფლებამოსილ 
პირს ან ერთეულს. 
თუ საჩივარი ეხება შეფასების კომისიის წევრს, იგი არ მონაწილეობს საჩივართან დაკავშირებულ 
განხილვაში ან შესაძლო ხელახალ შეფასებაში. 
14.5 განხილვის პროცესი და ვადა 

საჩივარი წარდგენილი უნდა იყოს 5 სამუშაო დღის განმავლობაში გადაწყვეტილების ქვემოთ 
აღნიშნული ინფორმაციის შეტყობინებისას: 

●​ კონკრეტულ განაცხადთან ან გადაწყვეტილებასთან დაკავშირებულ შემთხვევაში - 
გადაწყვეტილების აპლიკანტისთვის ინდივიდუალურად შეტყობინებიდან; 

●​ საჯაროდ გამოქვეყნებულ შედეგთან ან კონკურსის საერთო პროცედურასთან დაკავშირებულ 
შემთხვევაში - შესაბამისი შედეგის ან ინფორმაციის ოფიციალურად გამოქვეყნებიდან; 

●​ სხვა ტექნიკურ ან პროცედურულ საკითხთან დაკავშირებულ შემთხვევაში - პრობლემის 
წარმოშობიდან ან საჩივრის ავტორისთვის მისი ცნობილი გახდომიდან. 

ვადის გასვლის შემდეგ წარდგენილი საჩივარი შეიძლება განიხილებოდეს მხოლოდ იმ შემთხვევაში, თუ 
საჩივრის ავტორი მიუთითებს ვადის გადაცილების დასაბუთებულ ობიექტურ მიზეზს. 

მიღებული საჩივარი დარეგისტრირდება და საჩივრის ავტორს გაეგზავნება მიღების დადასტურება. 
განხილვისას შემოწმდება საკითხის კომპეტენცია, შესაძლო ინტერესთა კონფლიქტი, წარმოდგენილი 
ფაქტები და შესაბამისი პროცედურის დაცვა. საჭიროების შემთხვევაში საჩივრის ავტორს შეიძლება 
მოეთხოვოს დამატებითი ინფორმაციის წარდგენა. განხილვის შედეგად მომზადდება დასაბუთებული 
პასუხი და, დარღვევის დადასტურების შემთხვევაში, განისაზღვრება შესაბამისი გამოსასწორებელი 
მოქმედება. 

საჩივარზე დასაბუთებული პასუხი გაიგზავნება მიღებიდან არაუგვიანეს 10 სამუშაო დღის 
განმავლობაში. თუ საკითხი რთულია და მისი განხილვა აღნიშნულ ვადაში ვერ სრულდება, საჩივრის 
ავტორს ვადის ამოწურვამდე ეცნობება განხილვის გაგრძელების მიზეზი და პასუხის გაცემის ახალი 
სავარაუდო ვადა. 

თუ საჩივრის განხილვის დასრულებამდე კონკურსის მომდევნო ეტაპის დაწყებამ შეიძლება საჩივრის 
ავტორს მონაწილეობის შესაძლებლობა დაუკარგოს ან დარღვევის შემდგომი გამოსწორება 
შეუძლებელი გახადოს, საჩივარი განიხილება პრიორიტეტულად. ასეთ შემთხვევაში TUDA-ს შეუძლია 
განხილვის დასრულებამდე დროებით შეაჩეროს შესაბამისი გადაწყვეტილების მოქმედება ან 
კონკურსის კონკრეტული პროცესი. 

საჩივრის წარდგენა ავტომატურად არ აჩერებს მთლიან კონკურსს. შესაბამისი გადაწყვეტილების ან 
პროცესის დროებით შეჩერება დასაშვებია მხოლოდ მაშინ, როდესაც განხილვის დასრულებამდე 
პროცესის გაგრძელებამ შეიძლება საჩივრის ავტორს მონაწილეობის შესაძლებლობა დაუკარგოს ან 
საკითხის შემდგომი გამოსწორება შეუძლებელი ან არაპროპორციულად რთული გახადოს. 

14.6 გადაწყვეტილების გადახედვის მოთხოვნა 

თუ საჩივრის ავტორი მიიჩნევს, რომ მიღებული პასუხი არ ითვალისწინებს მის მიერ წარმოდგენილ 
არსებით ფაქტს ან საჩივრის განხილვისას დაირღვა შესაბამისი პროცედურა, მას შეუძლია პასუხის 
მიღებიდან 5 სამუშაო დღის განმავლობაში მოითხოვოს გადაწყვეტილების ერთჯერადი გადახედვა. 
გადახედვის მოთხოვნაში მკაფიოდ უნდა მიეთითოს, რომელი არსებითი ფაქტი არ იქნა 
გათვალისწინებული ან რომელი პროცედურა დაირღვა. მხოლოდ პროფესიულ შეფასებასთან ან 
მინიჭებულ ქულასთან უთანხმოება გადახედვის საფუძველი არ არის. 

მოთხოვნას განიხილავს საჩივრის თავდაპირველი განმხილველისგან განსხვავებული და საკითხთან 
ინტერესთა კონფლიქტის არმქონე უფლებამოსილი პირი ან ერთეული. გადახედვის შედეგი საჩივრის 
ავტორს ეცნობება მოთხოვნის მიღებიდან არაუგვიანეს 5 სამუშაო დღის განმავლობაში. 

გადახედვის შედეგი წარმოადგენს კონკურსის შიდა საჩივრის მექანიზმის საბოლოო გადაწყვეტილებას 
და არ ზღუდავს კანონით გათვალისწინებული სხვა საშუალებების გამოყენებას. 
14.7 კონფიდენციალურობა და მონაცემთა დაცვა 
საჩივრის ავტორის ინფორმაცია გამოიყენება მხოლოდ საკითხის განხილვისთვის და ხელმისაწვდომი 
იქნება მხოლოდ იმ პირებისთვის, რომელთა ჩართულობაც აუცილებელია. სენსიტიური საკითხი, მათ 
შორის ინტერესთა კონფლიქტი ან არათანაბარი მოპყრობა, განიხილება განსაკუთრებული 
კონფიდენციალურობით. 

14.8 უკუკავშირის გამოყენება 

მიღებული უკუკავშირი შეიძლება გამოყენებულ იქნეს კონკურსის კომუნიკაციის, განაცხადის ფორმის, 
საინფორმაციო შეხვედრების, შეფასების პროცესისა და მომავალი მონაწილეობითი ინიციატივების 
გასაუმჯობესებლად. საჯარო შეჯამება არ შეიცავს პირის იდენტიფიცირებად მონაცემებს. 
ზოგადი უკუკავშირი, რომელიც შესაძლო დარღვევის შესწავლას ან კონკრეტული გადაწყვეტილების 
გადახედვას არ მოითხოვს, არ ექვემდებარება საჩივრის განხილვისთვის განსაზღვრულ ვადებს. 

